
Talba

MINUTI

Il-Minuti tal-Laqgħa Nru. 35 li saret fit-18 ta’ Lulju, 2006, ġew konfermati.

DISKUSSJONI DWAR L-ENQUIRY AND REPORT TA’ L-AWDITUR ĠENERALI ON THE OPERATIONS OF THE “VOICE OF THE MEDITERRANEAN” RADIO STATION (Kont.)
  THE CHAIRMAN (Onor. Charles Mangion):  Insellmilkom Sinjuri u nibdew it-tieni laqgħa ta' dan il-kumitat li qed jeżamina u jiskrutinja r-rapport ta' l-awditur dwar il-Voice of the Mediterranean (VOM).  Ninforma lil kulħadd li din is-seduta qed tkun streamed live u wara, ir-recording ikun available ukoll fuq il-website tal-parlament.  

Ninforma wkoll lill-kumitat li għandna talba mis-Super One sabiex jiffilmjaw il-partijiet inizjali tal-laqgħat tal-lejla, ta’ nhar il-Ħamis u ta’ nhar it-Tnejn. Biex tkun milqugħa din it-talba, skond il-ftehim li jeżisti jrid ikun hemm qbil unanimu bejn il-membri kollha.  Għalhekk nistaqsi jekk hemmx qbil dwar dan.  Jidher li hemm qbil u għalhekk nitlob lit-television crew sabiex jidħlu jiffilmjaw. 

Il-bieraħ konna qbilna li nsejħu lill-Avukat Ġenerali u lil-legal consultant ta' l-awditur ġenerali, li huwa l-Professur Ian Refalo, sabiex jikkjarifikaw mistoqsija li tqanqlet dwar jekk l-uffiċjali fl-amministrazzjoni finanzjarja tal-VOM - bħala ente bejn il-gvern Malti u l-gvern Libjan fuq il-bażi ta' 50% u 50% - kenux marbutin mar-regolamenti u l-liġijiet finanzjarji tal-gvern.  Għaldaqstant nitlob lill-awditur ġenerali, lill-Avukat Ġenerali u lill-Professur Refalo sabiex jissottomettu l-opinjoni legali tagħhom.  

L-Onor. Austin Gatt.

  ONOR. AUSTIN GATT (Ministru għall-Investiment, Industrija u Teknoloġija ta’ l-Informazzjoni):  Mr Chairman, jien naqbel ma’ dan li għedt, pero` l-ewwelnett nixtieq  nagħmel mistoqsija partikolari fuq il-parir legali lill-awditur ġenerali, jiġifieri l-fatt jekk intalabx il-parir legali għax naħseb għadu ma rriżultax bħala fatt.  Xtaqt nagħmel xi domandi qabel ma jitkellmu l-avukati.

  THE CHAIRMAN:  Kollox sew, nistgħu nagħmlu hekk.

  ONOR. AUSTIN GATT:  Sur Galea, jien xtaqt nistaqsik biss bħala fatt jekk inti, qabel ma sar ir-rapport, wara li ġejt inkarigat mill-PAC u qabel ma ġie sottomess ir-rapport lill-PAC,  jekk staqsejtx għal parir legali dwar il-fatt li l-VOM jaqax taħt il-financial regulations tal-gvern.  Jekk iva,  għall-formalita` lil min staqsejtu, meta staqejtu u x'kien il-parir legali li ngħatajt.

  IS-SUR JOSEPH G. GALEA (Awditur Ġenerali):  Meta bdejna l-investigazzjoni, il-bord li qabbadt jien, iltqajna ma' legal advice li min-naħa tal-ministeru tal-foreign affairs kienu ġabu mingħand l-AG xi jiem qabel kien għalaq u abbażi tiegħu aħna, mhux iċċalinġjajna, imma ridna nkomplu bix-xogħol tagħna għax dan il-kumitat tana, fil-kompitu ta’ dan l-eżerċizzju, biex naraw jekk il-financial regulations ġewx obduti, eċċ.   Pero` meta ngħafasna, aħna ħadna legal advice mingħand l-advisor uffiċjali li għandi nkarigat ma' l-uffiċċju nazzjonali tiegħi u l-background li tajnih kien li l-flus kienu ġejjin mingħand il-gvern, il-flus li l-VOM kien qed jopera bihom f’dawk l-aħħar snin kien qed jagħtihomlu l-ministeru, l-ispejjeż tiegħu kien qed ikoprihom bl-ispejjeż li kien qed jagħmel, il-flus li kien qed javvanza l-istess gvern tramite l-ministeru tal-foreign affairs u l-advice tiegħu kien simili għal dak li ta l-AG lill-ministeru tal-foreign affairs.  Aħna komplejna nindagaw biex naraw jekk il-financial regulations fil-fatt kenux qed jiġu followed jew le.

  ONOR. AUSTIN GATT:  Għedtilna ħafna pero` m'għedtilniex kollox, allużjonijiet.  Għedtilna li meta bdejtu ftit wara li ngħatajtu l-inkarigu, iltqajtu ma' parir legali ta' l-AG.  Xi tfisser meta tgħid li “ltqajtu ma' parir legali”?  Ma nixtieqx li li tieħu għalik imma xtaqt li nkunu speċifiċi.  Għedtu li staqsejtu lill-avukat tagħkom imma ma semmejtilniex min hu.  Jiġifieri se nipprova norbtok fuq kull waħda.  Inti għedt li ltqajtu mal-parir legali ta' l-Attorney General.  Meta ltqajtu?  Xi jfisser li ltqajtu?  Kif kien dak il-parir legali?  Kien f’forma miktuba jew iltqajtu ma' xi ħadd?  

  IS-SUR JOSEPH G. GALEA:  Wieħed mill-kompitu ta' l-istess eżerċizzju ta' dawn it-tlieta min-nies kien biex jindagaw eżattament fuq l-operat ta' dawk it-tliet snin u ridna mmorru fuq il-korrispondenza, files u dokumenti li sibna u li kellhom.  Sakemm ġibna dawn kollha it took us a long time.  Għal raġuni jew oħra, matul dawn ix-xhur li kienu qed jindagaw fihom, sabu file fejn kien hemm bil-miktub dan l-advice li għamilt riferenza għalih u qiegħed jidher hawnhekk, anke bid-data ta' meta ġie mogħti l-advice lill-istess ministeru.

  ONOR. AUSTIN GATT:  Sur Galea, ħu paċenzja bija għax jien inħobb inkun speċifiku.  Qed nipprova kemm jista' jkun ma nagħmillekx kliem f'ħalqek imma se jkolli nagħmillek il-kliem f'ħalqek.  L-advice li ltqajtu miegħu qabel ma bdejtu tiġbru l-karti kien mill-Avukat Peter Grech?

  IS-SUR JOSEPH G. GALEA:  Iva.

  ONOR. AUSTIN GATT:  Inti trid tgħidilna, inkella ... 

  IS-SUR JOSEPH G. GALEA:  Aħna meta nitkellmu ħafna drabi ma nsemmux lill-persuna, imma nsemmu l-awtorita`.

  ONOR. AUSTIN GATT:  Mela l-advice kien ta' l-Avukat Peter Grech u kien li l-VOM ma jaqax taħt il-financial regulations.  Issa dan kien fil-bidu, meta kontu  qed tiġbru l-karti.

  IS-SUR JOSEPH G. GALEA:  Pero` waqt li konna qed niġbru diġa` konna qed neżaminawhom, imma konna avvanzajna waqt li konna qed neżaminawhom.  Għax il-karti, kif għedna, ma ġewx a propizju, kienu miġburin flimkien u ġew għandna biex neżaminawhom.

  ONOR. AUSTIN GATT:  Mela kellkom f'idejkom l-advice ta' l-Avukat Peter Grech.  Meta kellkom dak l-advice jiena fhimt li mortu għand l-avukat tagħkom.  Min iddeċieda li tmorru għand l-avukat tagħkom?

  IS-SUR JOSEPH G. GALEA:  Iddeċidejna li mmorru għand l-avukat tagħna wara li rajt l-istess membri tal-bord ...

  ONOR. AUSTIN GATT:  Min iddeċieda?

  IS-SUR JOSEPH G. GALEA:  Jien iddeċidejt.

  ONOR. AUSTIN GATT:  L-avukat tagħkom min hu?

  IS-SUR JOSEPH G. GALEA: Il-Professur Ian Refalo li qiegħed preżenti hawn maġenbi.

  ONOR. AUSTIN GATT:  Mortu għand Professor Ian Refalo.  Erġa' għidli xi staqsejtuh.  

  IS-SUR JOSEPH G. GALEA:  Tajnih l-istampa li aħna konna qed naraw u għal liema raġuni aħna ddeċidejna li nkomplu mexjin fuq l-eżami tagħna, in terms tal-kompitu li tana dan il-kumitat, jiġifieri jekk inkisrux ir-regolamenti finanzjarji, eċċ. u huwa esprima ruħu fl-istess ton - kif jista' jispjegalkom huwa wkoll -  ta' l-Avukat Peter Grech.

  ONOR. AUSTIN GATT:  Jiġifieri meta inti tgħid li hu esprima ruħu fl-istess ton ta' l-Avukat Peter Grech, ifisser li hu qabel ma' l-Avukat Peter Grech li l-VOM ma jaqax taħt il-financial regulations?  Jekk mhux hekk, kif qabel miegħu?

  IS-SUR JOSEPH G. GALEA:  F'dan l-istadju naħseb li aħjar jispjega Professor Refalo.

  THE CHAIRMAN:  F'dan l-istadju naħseb li aħjar jispjega ruħu l-Professur.

  ONOR. AUSTIN GATT:  Jien qed nagħmel id-domandi u jien se nkompli nagħmel  id-domandi. (Interruzzjonijiet)  Is-Sur Galea għamel statement u huwa importanti ħafna li jiġi spjegat.  Issa jien qed nitolbu xi jfisser il-parir ta' l-Avukat Grech - li lkoll nafuh u inkontestat - illi l-VOM ma jaqax taħt il-financial regulations.  L-istatement li "Professur Ian Refalo qabel ma l-Avukat Grech"  - rari li żewġ avukati jaqblu flimkien, imma ejjew ninsewha din - ifisser li Professor  Refalo qabel mal-parir li ma jaqgħux taħt il-financial regulations?

  IS-SUR JOSEPH G. GALEA:  Dr. Peter Grech għamel riferenza sakemm ma jkunx hemm xi ħaġa li kienet mogħtija li għandha x'tifhem li jkun followed magħha.  

  ONOR. AUSTIN GATT:  Biex inkunu ċari dwar l-interpretazzjoni li ta Dr. Peter Grech ta’ Artiklu 110 tal-Kostituzzjoni u ta’ l-applikabilita` tal-Public Service Procurement Regulations se naqra eżatt x’qal.  Fuq Artiklu 110 (6) huwa qal hekk:

"Given that neither of the two partners of the Voice of the Mediterranean  had “control” (i.e. the power to act notwithstanding the views of the other partner or 51% of voting rights) over the venture, the recruitment procedures prescribed by Article 110(6) do not apply to that venture and the ordinary law of employment would therefore apply.".

Dak kien il-parir ta' Dr. Grech fuq l-employment.  Issa Professor Refalo qabel ma' dan il-parir skond int, Sur Galea?  Jekk ma tiftakarx ma jimpurtax.

Issa fuq il-public service procurement regulations, Dr. Grech jgħid hekk:

"Even if one were to assume for the purposes of this analysis that the Voice of the Mediterranean is a body of a public nature ...",

- even if one were to assume - 

"... the regulations would only apply to it if (i) it were constituted by law and that law provided for such a possibility ...",

- which obviously is not, because it was not set up by law -

"... or (ii) Government made funds available to it on condition that the said regulations would be followed in the procurement procedures.";

- jirriżulta mill-atti li din qatt ma ngħatat -   

"Given that the VOM was not set up by law, it would therefore only be by virtue of a specific condition attached to the making available of public funds that the issue of the regulation’s applicability to VOM would arise.".

Issa meta tgħidli li Professor Refalo qabel miegħu, nifhem li qabel ma' dan il-parir, jew set up by law jew inkella kien hemm kondizzjoni speċifika mill-Finanzi. Mela l-avukati qed jaqblu.

Sur Galea, waqt l-indaġini tiegħek, inti irriżultalek li l-Finanzi xi darba għaddew il-flus soġġett li dawn ir-regolamenti jsiru applikabbli?  Bħala fatt, dan id-dokument jirriżulta?

  IS-SUR JOSEPH G. GALEA:  Il-Finanzi m'għaddewx, il-Parlament għadda l-flus through il-vot li kien hemm.

  ONOR. AUSTIN GATT:  Xi ħadd qatt għamel din il-kondizzjoni?

  IS-SUR JOSEPH G. GALEA:  Ma nafux għax m'għandna mkien miktub. Bil-miktub m'għandniex.  

  ONOR. AUSTIN GATT:  Mela ma rriżultalekx.

  IS-SUR JOSEPH G. GALEA: Ma rriżultalniex li kellna bil-miktub, pero` waqt ix-xiehda li taw, tawna x'nifhmu li kienu ġibdu l-attenzjoni li għandhom jimxu mal-financial regulations.  

  ONOR. AUSTIN GATT:  Dan id-dokument ma rriżultalekx.  Nagħlaq b’din u daqshekk, m'għandi xejn x'ngħid iżjed.

  THE CHAIRMAN:  Ħalli nagħmel kjarifika. In-norma meta ministeru jew permanent secretary jgħaddi flus approvati fil-budget, is-segretarji permanenti joqogħdu jagħtu l-instructions għal kull item meta joħorġu l-flus, japprovaw il-flus, li dan irid jimxi skond il-proċedura tal-financial regulations?  X'inhija l-prassi taċ-Ċivil?  Meta qed ngħidu flus ivvotati mill-Parlament, approvati mill-permanent secretary, jekk hijiex il-prassi allura li kull darba jgħidu:  Infakkrek li trid timxi skond il-financial regulations!  Jew huwa preżunt li meta flus li jkunu approvati mill-Parlament, mgħoddija tramite l-permanent secretary, dawn ir-regolamenti jridu jkunu applikabbli u jridu jiġu segwiti?

  ONOR. AUSTIN GATT:  Mr Chairman, din il-premessa hija l-eċċezzjoni għar-regola għax l-ewwel regola hi - u dan jissemma anke fil-parir ta' Dr. Grech - illi r-regolamenti japplikaw għad-dipartimenti kollha u għad-diviżjonijiet. Għall-affarijiet l-oħra, li m'humiex dipartimenti jew diviżjonijiet, irid ikun hemm jew set-up by law jew din l-istruzzjoni speċifika.  Issa jiena nitlob - qed nara s-Sur Salv hawnhekk, li għandu esperjenza enormi fil-Finanzi  - ...

  THE CHAIRMAN:  ... jispjegalna x'inhi l-prattika.  Għallinqas inkunu nafu x'inhi l-prattika.

  ONOR. AUSTIN GATT:  Għax l-avukati qed jaqblu bejniethom, allura lanqas għandna għalfejn nisimgħuhom.

  THE CHAIRMAN:  Imma xorta nisimgħuhom ħalli jagħtuna l-opinjoni tagħhom.  

  ONOR. AUSTIN GATT:  Nitlob li jiġi quddiemna s-Sur Salvu Gauci. 

Sur Gauci, jien għandi żewġ domandi sempliċi u nibda bl-ewwel waħda. Bodies li m'humiex Ċivil ordinarju, jiġifieri li m'humiex dipartimenti tal-gvern, huma kollha kkonsidrati li jaqgħu taħt il-financial regulations?  Jew hemm uħud li jaqgħu u wħud li ma jaqgħux?

It-tieni - għax lili li jinteressani mhux it-teorija imma l-VOM - inti, Sur Gauci, li ilek ma nafx kemm fil-ministeru tal-finanzi, il-VOM, taħt amministrazzjonijiet differenti u taħt gvernijiet differenti, kif kienet dejjem ikkonsidrata mill-Finanzi, tajjeb jew ħażin, li parti soġġetta għall-procurement regulations jew le?

  THE CHAIRMAN:  Sur Gauci, qabel ma tirrispondi se nistaqsik xi ħaġa jien.   Il-VOM dejjem ix-shareholding tiegħu kien 50-50?  Kien hemm xi perijodu li forsi b’xi arranġament kien ġie 51% lill-gvern Malti u 49% lill-gvern Libjan, għal xi raġuni jew oħra fl-iskeda tat-tibdil tal-politika internazzjonali?

  IS-SUR SALV. GAUCI (Director General Operations fil-Ministeru tal-Finanzi):  Jien iffortunat li għandi kopja ta' l-agreement iffirmat bl-Għarbi u bl-Ingliż u le, ma jidhirx li minn mindu ġie mwaqqaf kien hemm diversivita` bejn ix-shareholding imma kien 50% ugwali għal Malta u għas-Socialist Peoples’ Republic, Arab Gemaherija eċċ.  

Ħalli niġi għall-ewwel mistoqsija tal-Ministru.   Jimporta terġa’ tfakkarni ftit x’kienet.

  ONOR. AUSTIN GATT: Il-mistoqsija kienet jekk mil-lat ta’ l-amministrazzjoni tal-finanzi, intom tiddistingwux bejn dipartimenti tal-gvern u dipartimenti extra gvern, biex insejħulhom hekk u jekk dawk li huma extra gvern, jaqgħux kollha taħt il-public procurement regulations jew uħud iva u wħud le, b'mod ġenerali. 

  IS-SUR SALV. GAUCI:  Mill-1984 'l hawn, kemm ili jien fil-Finanzi, aħna nagħmlu distinzjoni bejn dawk li jgħidulhom dipartimenti u dawk li jgħidulhom enti.  Kull meta tiġi fformata ente - fit-terminu legali jgħidulha ente - din tmur l-ewwel il-Kabinett.  Meta l-ministru rispettiv ikun qed jifformula l-articles of association ta' dik il-foundation jew kumpannija - għandi f'moħħi, per eżempju, il-Wasteserv u l-MEPA, li waħda hija kumpannija u l-oħra hija awtorita` - dejjem hija l-prassi tal-ministeru qabel ma jmur fil-Kabinett, li jiġi l-finanzi biex jara li aħna kuntenti u sodisfatti b'dak li hemm miktub.  Allura aħna - nerġa' ngħid li kien hemm il-Wasteserv li qabel kien jisimhom Waste Management - daħħalniha speċifikament f'dawk it-termini finanzjarji - anke l-Foundation for Tomorrow Schools, il-Malta Industrial Parks eċċ. -  qabel imorru l-Kabinett - u dawn għandhom legal personality - aħna għedna speċifikament li fejn jidħol il-procurement, għandhom jiġu segwiti l-public procurement regulations li mbagħad saru jsejħulhom public contracts regulations.  Għalhekk aħna kellna moħħna mistrieħ li huma obbligati li jsegwu dawk ir-regolamenti finanzjarji u oltre dan, li jekk ma jsegwuhomx ikunu kolpevoli.  Dik hija l-ewwel waħda, fejn ikun hemm speċifikament miktub mhux tant li l-Finanzi jorbtu l-pagament -  li għandhom dritt jagħmlu - li jgħaddu lill-ente fl-ewwel tas-sena u jgħidulu:  Dawn il-Lm200,000, dawn il-Lm1 miljun trid inti ssegwi r-regolamenti. Aħna nkunu aktar safe meta tkun se tiġi mwaqqfa l-ente u fil-memorandum tagħha jkollha speċifikament li jkollha bilfors dak l-obbligu.  U l-ministru jkun komdu ħafna - għax xi kultant ikun il-ministru stess li jimponiha fuq dik l-awtorita` - u allura b’dik aħna nkunu moħħna mistrieħ.

  ONOR. AUSTIN GATT:  Imbagħad hemm oħrajn fejn din ma tapplikawhomx.

  IS-SUR SALV. GAUCI:  Le, huma enti fejn il-prassi hi li m'humiex marbutin.  Waħda minnhom kienet il-VOM, ma kenitx qiegħda fil-composition tagħha.  Fil-constitution tagħha ma kienx hemm miktub.

  ONOR. AUSTIN GATT:  Ara hux qed ngħid sew.  Illum din il-prattika tbiddlet għax illum minflok qegħdin waħda waħda u mferrxin, bil-public procurement regulations il-ġodda - għandek schedule “A” u schedule “B” - ix-schedule “A” torbot lil ċerti wħud u schedule “B” torbot lil oħrajn u hemm oħrajn li la huma schedule “A” u lanqas schedule “B”. Jiġifieri fejn qabel kont trid tmur biex tara each constitution, illum għandek kollox miġbur.

  IS-SUR SALV. GAUCI:  Bil-preċiż eżatt, hemm schedule 1 fejn hemm l-enti kollha.  Hemm schedule 2, fejn huma marbutin dawn l-enti biex isegwu u hemm schedule 3  li huma maqlugħin barra għal tapposta.  Dawn huma parti minn schedule 1, għax kif diġa` għedt, din fiha l-enti kollha ....    

  THE CHAIRMAN:  Meta tgħid "l-enti kollha" it’s a general clause li torbot l-enti kollha jew speċifikati?

  IS-SUR SALV. GAUCI:  Kemm id-dipartimenti, kemm il-ministeri kif ukoll l-enti huma kollha qegħdin f'schedule 1.  Tant hu hekk li aħna nieħdu paċenzja ... (Interruzzjonijiet)  

  ONOR. TONIO FENECH (Segretarju Parlamentari):  Ħalli niċċaraha ftit.  Schedule 1 tfisser il-lista ta' l-enti li huma meqjusa bħala tal-gvern.  

  IS-SUR SALV. GAUCI:  Eżattament.  Dawn huma enti tal-gvern skond il-Financial Administration and Audit Act.  U din ukoll interessanti.  Minn fejn joħorġu r-regolamenti ta' procurement?  Joħorġu mill-Financial Administration and Audit Act.  Minn fejn joħorġu l-financial regulations?  Mill-Financial Administration and Audit Act.  L-ewwel trid tmur għand il-mamma u din tgħidlek min hu l-accountant general, min hu l-accounting officer u x'inhu dipartiment u x'inhi ente tal-gvern.  Allura aħna komdi ħafna li l-ewwel immorru għand il-mamma, jiġifieri għand il-Financial Administration and Audit Act li minnha joħorġu żewġ regolamenti - il-public procurement regulations, li issa jsejħulhom public contracts regulations u l-financial regulations. Jekk allura m'hijiex xi ħaġa li qiegħda fl-FAAA, awtomatikament ma jistgħux jaqgħu fir-regolamenti tal-public procurement regulations għax il-mamma hija l-liġi, l-oħrajn huma sussidjarji.

  ONOR. AUSTIN GATT: Jekk nista’ inwaqqfek ftit biex inġib eżempju sempliċi.  Minkejja li hemm kumpanniji u enti tal-gvern li huma kollha tal-gvern jew il-gvern għandu l-maġġoranza stragranti fihom, hemm minnhom dawn li lanqas jaqgħu taħt il-financial regulations. Biex insemmi każ klassiku, waqt li l-MIP, kumpannija totally owned mill-gvern, li hija kumpannija kummerċjali, taqa' taħt il-financial regulations, il-procurement regulations jew il-contract regulations, l-Air Malta ma taqax.

  IS-SUR SALV. GAUCI:  Lanqas il-Malta Shipyards.  Fil-fatt ma jiġux għandna.    

  ONOR. AUSTIN GATT:  Hemm uħud minnhom li dejjem inżammew barra. Issa l-VOM kienet taqa' taħt il-procurement regulations mil-lat ta' finanzi?  

  IS-SUR SALV. GAUCI:  Le, għax ma taqax taħt il-Financial Administration and Audit Act li minnha joħorġu l-financial regulations u l-procurement regulations.
  THE CHAIRMAN:  Mela l-quotes li rrifera għalihom l-Avukat Ġenerali, mhux qed jirriferi għall-istess Att li qegħdin nitkellmu fuqu?  Allura m’hijiex applikabbli l-quote li għamel l-Avukat Ġenerali? (Interruzzjonijiet)  Ħalli nispeċifikaw.  Illum int qed tgħid li taħt dawn ir-regulations kważi jidħol kulħadd, jew hemm lista tagħhom speċifika fejn huma msemmijin?

  IS-SUR SALV. GAUCI:  Għall-każijiet li qed nitkellmu aħna kien hemm il-public procurement regulations li qiegħda quddiem iċ-chairman u dik kienet in vigore dakinhar għaliex meta aħna mbagħad isseħibna fl-EU, allura fl-1 ta' April, 2005 ...

Fil-fatt il-klawsola li hemm fuq quddiem tgħid li l-flus li jiġu kkondizzjonati mill-Finanzi biex isegwu l-procurement regulations għandhom jiġu segwiti.  Din qiegħda isfel underlined u kkwotaha verbatim l-Avukat Ġenerali dakinhar. 

  ONOR. TONIO FENECH:  Fir-realta`, il-liġi ssejjaħ lill-ministru tal-finanzi li jrid jorbot il-kondizzjoni.  Meta ġew mgħoddija l-flus lill-VOM, il-ministeru tal-finanzi qatt ħareġ bil-miktub struzzjoni biex jgħid:  Jien qed ngħaddilek dawn il-flus soġġett li inti timxi bil-financial regulations?

  IS-SUR SALV. GAUCI:  Nista' nikkonferma fin-negattiv.  

  ONOR. TONIO FENECH:  Tista' tgħidilna eżattament jekk il-kuntratt tal-kostituzzjoni - ma nafx jekk int għandekx - obbligax lill-VOM jimxi skond il-financial regulations?
  THE CHAIRMAN:  Ħalli jagħmel mistoqsija l-Onor. Brincat biex imbagħad s-Sur Gauci jkun jista’ jirrispondi f'daqqa.

  ONOR. LEO BRINCAT:  Fil-bidu tal-laqgħa ċ-Chairman staqsa dwar il-mix tax-shareholding bejn iż-żewġ naħat, in-naħa Libjana u n-naħa Maltija.  Issa jekk fhimt sew inti kkwotajt l-agreement li kien sar meta twaqqaf l-istazzjon.  Fhimtek sew jew le? 

  IS-SUR SALV. GAUCI:  Dan kien 10th August ta’ l-1984.  

  ONOR. LEO BRINCAT:  Sussegwentement kien hemm in vigore s-sanzjonijiet bejn Malta u l-Libja.  Jien informat li f’diversi kumpanniji b'interess Malti u Libjan, kemm kumpanniji privati - ma nixtieqx insemmihom b'isimhom, imma naħseb li tafu għal min qed ngħid - u anke kumpanniji fejn kien hemm shareholding dirett tal-gvern, qed ngħid speċifikament għal-Libjan-Arab Maltese Holding Company, to circumvent l-issue tas-sanzjonijiet biddlu l-mix tax-shareholding, fis-sens li n-naħa Maltija ġiet għall-konvenjenza a majority shareholder.  Tista' tgħid jekk fl-interim period bejn meta ġie mwaqqaf l-istazzjon u a later date, setax kien hemm xi arranġament simili li kien jorbot lill-VOM?  Dik l-ewwel waħda.  

  IS-SUR SALV. GAUCI:  L-Onor. Membru naħseb li qed jgħid sewwa vis-a-vis  limited liability companies.   Jiġifieri f’dan il-każ naħseb li kienet sui generis l-assoċjazzjoni bejn iż-żewġ gvernijiet.  (Interruzzjonijiet)  Ma kienx hawn xi ħaġa kummerċjali, forsi kienet political ukoll, ma nidħolx fiha jiena u għalhekk sui generis.  (Interruzzjonijiet)  Hekk hu, ma jirriżultalix.  

  ONOR. TONIO FENECH:  Il-kuntratt tal-kostituzzjoni tagħha kien jispeċifika li l-flus iridu jiġu amministrati skond il-financial regulations tal-gvern Malti għax din l-ente kienet bejn żewġ gvernijiet?  Kien jispeċifika liema financial regulations iridu jiġu osservati?

  IS-SUR SALV. GAUCI:  Kien hemm artiklu kważi għal tapposta fuq dan is-suġġett fejn jgħid:  

"The Voice of the Mediterranean shall be administered by a council composed of two high level representatives from each country.  The council shall be responsible in particular for the drawing up of the policy, the approving of its programme schedule, the approving of its annual budget and the controlling of all its operations."  

Allura jekk bl-umilta` kollha ninterpretaha, din kienet awtonoma fl-amministrazzjoni tagħha, basta jkun hemm il-kunsill li jħaddem, jiffunzjona u jopera.  

  ONOR. LEO BRINCAT:  It-tieni domanda li nixtieq nistaqsi lis-Sur Gauci hija din.  Meta jkollkom kumpannija jew organizzazzjoni, biex ngħid hekk, fejn il-management ikun ta guidelines indikattivi li jixtieq li din l-organizzazzjoni titmexxa piu` o meno fuq il-linji finanzjarji tal-gvern, xi tkun ir-reazzjoni tagħkom għal sitwazzjoni bħal din?  Ħalli ngħid għaliex qed ngħid hekk.  
Qed ngħid hekk għaliex hawnhekk għandi kopja tar-rapport dwar l-operat tar-radju VOM li ħejjew is-Sur Gaetan Naudi u s-Sur Charles Mifsud, li meta kienu qed jiskrutinaw ix-xiri li sar min-naħa tal-managing  director tal-VOM, qalu dawn il-preċiżi kelmiet - nikkwota minn paġna 9, paragrafu 1 – 
"... għalkemm il-bord jidhirlu li setgħet tingħata aktar importanza lir-regolamenti li jorbtu lis-servizz ċivili meta nkisbu x-xogħlijiet u s-servizzi meħtieġa."

X'inhi r-reazzjoni tiegħek għal dan il-kumment?  

  IS-SUR SALV. GAUCI:  Allura donnu qed  naqblu li strettament ma kienx jaqa' taħt l-umbrella tar-regolamenti.   Allura meta aħna niġu ffaċċjati fix-xogħol tagħna regolari b'tali sitwazzjoni, l-ewwel reazzjoni tkun “ħaqq”, għax dak xogħol extra.  Ħaqq jiġifieri ġustizzja.  L-ewwel reazzjoni tkun li dan huwa xogħol addizzjonali.  Imbagħad jerġa’ jidħol il-Latin, melius abundare quam deficere,  jiġifieri għandhom dritt allura.  (Interruzzjonijiet)  Melius abundare  quam deficere tfisser li se jkun hemm aktar kontroll u allura jien niftakar fejn ministri, allavolja ma kenux kostretti bir-regolamenti, kienu jitolbu lill-enti tagħhom, biex huma jkollhom moħħhom mistrieħ, biex imorru għand id-director of contracts.  Dak huwa xogħol extra għalih, imma mhux se jgħidlu li ma jridux imur hemm għaliex ikun hemm public funds, etc.  Jiġifieri aħna f'dan il-każ ngħidu:  Iva, nieħdu paċenzja u ma nistax nirrifjuta li nieħu cognizance tat-talba tiegħek u naċċettak biex nieħu ħsieb nara li fis-sapjenza tiegħi inti miexi tajjeb.

  THE CHAIRMAN:  Fix-xogħol tiegħek fil-ministeru tal-finanzi, meta tkunu qegħdin issegwu l-infiq ministeru b'ministeru, tidħlu fil-mertu ta’ kif il-flus li jkunu approvati mill-parlament, meta jkun qegħin jintnefqu, tkunx qed tiġi segwita xi prassi jew xi prattika?  Jiġifieri jekk hemm flus ivvotati mill-parlament u dawn intnefqu, ladarba jkunu vvotati mill-parlament u jkunu qed jiġu amministrati mill-permanent secretaries, il-permanent secretaries, fil-prassi, bħala konswetudni, tistennew li dawn għandhom isegwu xi regolament, xi proċedura jew xi ħaġa hekk, minkejja li forsi ma tkunx miktuba espressament?

  ONOR. AUSTIN GATT:  F'dawn l-affarijiet ħafna drabi ... Ħalli nieħu l-eżempju tal-Malta Shipyards.  Minkejja li l-gvern is-sena l-oħra vvota Lm7 miljun f'sussidju, il-flus m'humiex amministrati mill-permanent secretary, imma huma amministrati mill-bord ut sic.  Il-permanent secretary lanqas jidħol fl-amministrazzjoni.  Il-bord tal-Malta Shipyards ma tiġġustifikax l-amministrazzjoni lill-permanent secretary.  
  THE CHAIRMAN:  Imma jkun hemm l-approval tal-ministru.

  ONOR. AUSTIN GATT:  Le, ma jaqgħux taħt il-public contract regulations imma hemm l-awditur finanzjarju fl-aħħar tas-sena u hu jagħmel ir-rapport, pero` vis-a-vis the reporting relationship.  It is not through the permanent secretary.  Hekk taħdem is-sistema.  M’iniex qed ngħid jekk huwiex tajjeb jew ħażin, pero` hekk taħdem is-sistema.

  THE CHAIRMAN:  Mela allura l-permanent secretary sempliċement japprova jekk il-flus ...

  ONOR. AUSTIN GATT:  Le, xejn.  Il-flus jgħaddu direttament mill-Finanzi, huma available mill-Finanzi lill-bord tal-Malta Shipyards.  Il-permanent secretary ma jidħolx fil-katina għaliex bil-mod kif qiegħda l-Financial Administration Act u bil-mod kif inhuma ...  (Interruzzjonijiet)  Ovvjament, pero` ma tgħaddix mill-ambitu kif jgħaddu normalment il-flus li jaqgħu mid-dipartimenti tal-gvern, f'dan is-sens. It-tramite huwa totalment differenti u l-amministrazzjoni hija totalment differenti.

  THE CHAIRMAN:  Xorta waħda r-rappreżentant tal-finanzi ma rrispondiex dwar il-fatt jekk il-konswetudni titlobx li l-flus li jkunu vvotati għandhomx ikunu segwiti b'ċerta proċedura.  

L-Onor. Helena Dalli.

  ONOR. HELENA DALLI:  Il-bieraħ aħna kellna l-konferma mill-permanent secretary fejn qalet li segwiet kif intnefqu l-flus.  Issa f'daqqa waħda qegħdin ngħidu li l-permanent secretary ma jkollux x'jaqsam.

  ONOR. TONIO FENECH:  Le, sorry ma niftakrux dak l-istatement.  Anzi qalet:  Jien lanqas kont il-permanent secretary dak iż-żmien.

  ONOR. HELENA DALLI:  Din qalet:  Ma kontx jien, pero` hu ta l-approval u segwa kif intnefqu l-flus.  Din qiegħda hawnhekk u tista' tikkonferma.  Għallinqas aħna hekk fhimna l-bieraħ.

  ONOR. TONIO FENECH:  Jiena ma niftakarhiex din.  Il-permanent secretary qiegħda hawn u forsi tista' tgħidilna jekk qalitux dan id-diskors.  Jekk fil-każ hawn il-persuna  konċernata u tikkonferma hi.  

  ONOR. AUSTIN GATT:   Naħseb l-aħjar li nisimgħu r-recording.  

  THE CHAIRMAN:  Nitlob lis-Sinjura Attard Pirotta sabiex tersaq fuq il-Mejda. 
L-Onor. Helena Dalli.

  ONOR. HELENA DALLI:  Il-bieraħ jien għedtlek li l-permanent secretary ta l-approval tiegħu fuq il-flus.  Għedtli:  Iva, ma kontx jiena pero` ta l-approval tiegħu.  Imbagħad għedtlek:  U segwa kif intnefqu l-flus.  Għedtli:  Iva, ma kontx jiena, pero` l-permanent secretary segwa kif intefqu l-flus.

  IS-SINJURA CECILIA ATTARD PIROTTA (Segretarju Permanenti fil-Ministeru ta’ l-Affarijiet Barranin):  Ir-rapport ta' l-awditur jagħmel riferenza kultant għall-fatt lil kien hemm il-councillor li huwa mpjegat tal-ministeru ta' l-affarijiet barranin, li kellu jagħti l-approval tiegħu li fil-fatt il-flus kien hemm bżonnhom.  Pero` I would say that that is all I said.    

  THE CHAIRMAN:  Fil-każ nisimgħu r-recording u naraw x'ingħad.

Is-Sur Gauci.

  IS-SUR SALV. GAUCI:  Aktar kmieni, Mr Chairman, inti staqsejtni, bir-raġun kollu, x'inhi l-funzjoni tal-finanzi meta jiġu biex jgħaddu l-flus.  Ikollna mmexxu daqsxejn l-arloġġ lura għall-2003, 2002, 2001.  Għaliex qed ngħid hekk?   Illum-il ġurnata għandna dik li jgħidulha l-financial management monitoring unit.  X'qed tagħmel illum il-financial management monitoring unit li ma kienx isir qabel?     Qed titlob id-deliverables fil-bidu tas-sena biex jiġġustifikaw il-flus li se jkunu qed jgħaddu, li jgħidulhom inputs - id-deliverables huma l-outputs - u allura fl-aħħar tas-sena il-financial management monitoring unit tittikkja f’ċertu livell ta’ dettall ħalli tara l-flus li ntnefqu fl-2005 u fl-2006, xi ħaġa li ma kenitx tiġri fl-2002 jew inkella fis-snin tmenin għaliex dak iż-żmien ma kenitx dik il-prassi.  
  THE CHAIRMAN:  L-Onor. Dalli.  

  ONOR. HELENA DALLI:  F’idejja għandi t-transcript ta’ dak li ngħad il-bieraħ.  L-awditur ġenerali qal:  “Peress li kien taħt il-vot tal-ministeru tal-foreign affairs, il-flus, b’firma minn uffiċjal tal-foreign affairs, at this point in time forsi għandna hawnhekk ir-record, ma nafx jekk hux il-permanent secretary jew inkella d-directorate corporate services li huwa in charge”.  

Is-Sinjura Cecilia Attard Pirotta qalet: “Imbagħad segwew kif intnefqu dawn il-flus”.  Jiġifieri niftakar tajjeb, Onor. Tonio Fenech, x’intqal il-bieraħ.  Grazzi.

  THE CHAIRMAN:  Il-Ministru Gatt.

  ONOR. AUSTIN GATT:  Ejjew immorru ftit għall-fatti, Sur Gauci.   Mir-records tiegħek jirriżulta li l-VOM twaqqfet b’agreement bejn il-gvern Libjan u l-gvern Malti, hux hekk?  Jekk jista’ jkun inwieġbu iva jew le biss. 

  IS-SUR SALV. GAUCI:  Iva. 
  ONOR. AUSTIN GATT:  Ma twaqqfitx b’liġi, hekk hu?

  IS-SUR SALV. GAUCI:  Agreement bejn żewġ gvernijiet.  

  ONOR. AUSTIN GATT:  Ma twaqqfitx b’liġi.  Mela f’xi fażi mit-twaqqif tagħha, jirriżultalek li l-finanzi rabtu bħala kondizzjoni għall-infiq tal-public funds l-applikabilita` tar-regolamenti tal-procurement?  

  IS-SUR SALV. GAUCI:  Le.

  ONOR. AUSTIN GATT:  Inkluż fil-perijodu – din qed ngħidha biex inkun għedtha - meta l-Onor. Brincat kien ministru tal-finanzi.  L-Onor. Brincat fil-perijodu li kien ministru tal-finanzi ma biddilx dan l-istat ta’ fatt.  

  IS-SUR SALV. GAUCI:  Skond il-files ta’ finanzi.

  ONOR. AUSTIN GATT:  Ma biddilx.

  THE CHAIRMAN:  Mela abbażi  ta’ dan kollu li ngħad, jista’ Professor Refalo jagħti l-opinjoni tiegħu kif taha lill-awditur ġenerali li fuq l-istess parir imbagħad baqa’ miexi bl-investigazzjoni tiegħu?  

  PROFESSUR IAN REFALO (Legal Advisor):   Qabel xejn l-awditur ġenerali jrid jeħlisni mis-sigriet professjonali u tiġi recorded.

  THE CHAIRMAN:  Nitlob lill-awditur ġenerali jeħilsu mis-sigriet professjonali.

  IS-SUR JOSEPH G. GALEA:  Eżentat.

 PROFESSUR IAN REFALO:   Jiena spiss nagħti pariri lill-awditur ġenerali u kien avviċinani sija l-awditur, sija s-Sur Burlo li jaħdem fl-uffiċċju ta’ l-awditur biex nagħtihom parir meta bdiet l-investigazzjoni.  Jien il-parir kont tajtulhom fl-24 ta’ Frar l-2004 u kont tajtulhom bil-miktub.  Il-parir kien prinċipalment fuq il-kwestjoni tal-ġurisdizzjoni, jekk kellhomx ġurisdizzjoni jew le.  Huma kienu tawni l-parir ta’ Dr. Peter Grech li kien jgħid li r-regolamenti skond ir-regolament ma kenux japplikaw għall-każ, jekk … u jikkwota l-kondizzjonijiet.

Il-kwestjoni f’dak il-mument ma kenitx ir-regolamenti japplikawx jew le, imma kienet jekk għandux ġurisdizzjoni jew le li jinvestiga l-VOM u fil-parir tiegħi, jien għedt ċar li m’hijiex kwestjoni li naqbel u ma naqbilx mal-parir ta’ Dr. Peter Grech.  Il-kwestjoni kienet kwestjoni jekk għandux ġurisdizzjoni u skond ir-regolament 9 tal-liġijiet ta’ l-awditur kjarament kellu ġurisdizzjoni kif ukoll kellu ġurisdizzjoni in vista tat-termini li tah dan il-kumitat biex jagħmel l-investigazzjoni.   Dak kien il-parir tiegħi.  

Fil-kors ta’ l-investigazzjoni kien hemm drabi oħra meta kkonsultawni.  Jien il-parir tiegħi fuq il-kwestjoni ta’ l-applikabilita` tar-regolamenti kienet fis-sens li t-termini ta’ investigazzjoni mposti minn dan il-kumitat kienet li huwa għandu jinvestiga jekk “the standing financial regulations governing public finances were adhered to”.  Allura hu kellu jinvestiga għax dawk it-termini kienu mposti fuqu minn dan il-kumitat.

Il-kwestjoni ta’ jekk il-VOM ut sic  kenitx regolata minn dawk ir-regolamenti kienet kwestjoni iżjed diffiċli u m’hijiex kwestjoni biss tal-liġi, imma kwestjoni anke x’jirriżulta bħala fatt għaliex, kif qiegħed ir-regolament 3, naturalment jekk il-gvern għandu maġġoranza jew kontroll m’hemmx dubju li japplikaha.

  ONOR. AUSTIN GATT:  Prof. Refalo aħjar toqgħod attent għaliex qed tħawwad kostituzzjoni ma’ oħra.

  PROFESSUR IAN REFALO:  Sewwa għandek raġun. Pero` jekk inti tara t-termini tar-regolament 3, tiddistingwi sitwazzjonijiet fejn...

  ONOR. AUSTIN GATT:  Teħux għalik, imma naħseb aħjar ninterrompik. Jien naħseb li aħjar tiċċirkoskrivi ruħek mal-fatti li ġraw.  Ħadd m’hu qed jitolbok interpretazzjoni issa. 

  PROFESSUR IAN REFALO:  Le, m’iniex se nagħmel interpretazzjoni issa.  Jien li kont għedt kien fis-sens li l-kwestjoni jekk ir-regolamenti humiex applikabbli jew le, jiddependi mill-fatt li jirriżultalhomx jew le jekk kienx hemm kondizzjoni mposta ma’ l-għoti tal-fondi li dawk kellhom jiġu minfuqa skond dawk ir-regolamenti. Ir-regolament 3 hekk jgħid, imbagħad skond dik il-konklużjoni fattwali kellhom jirregolaw ruħhom.

  THE CHAIRMAN:  Jiġifieri effettivament hawn qegħdin naqblu li meta dan il-kumitat bagħat lill-awditur ġenerali, bagħtu b’intiża speċifika biex jara jekk ir-regolamenti finanzjarji ġewx esegwiti.  Allura din hija parti mir-remit li kellu l-awditur u naħseb li huwa remit, li la tlabnih aħna unanimament irridu  nsegwuh.  

It-tieni punt li qegħdin nikkjarifikaw u li huwa forsi punt legalistiku, huwa li bħala VOM dan mhux neċessarjament kien marbut jew ma kienx marbut ma’ dawn il-financial regulations.  (Interruzzjonijiet)  Pero` jibqa’ l-fatt, ħalli forsi nagħmlu progress, li dan il-kumitat, unanimament nerġa’ ntenni, meta bagħat lill-awditur ġenerali, talbu jekk il-financial regulations ġewx esegwiti.  (Interruzzjonijiet) 

  ONOR. AUSTIN GATT:  Naħseb li aħjar taqrah sew.

  THE CHAIRMAN:  Jiġifieri m’aħniex naqblu mat-terms of reference?  Mela ħalli nikkwota: 

“The terms of reference specifically included whether standing financial regulations governing public finances were adhered to ...”.  

ONOR. AUSTIN GATT:  That means and should have meant jekk japplikawx jew le għall-ente. Jekk ma japplikawx għaliha jew japplikaw financial regulations oħra, japplika dawk. (Interuzzjonijiet) 

  THE CHAIRMAN:  Jekk aħna se niddeċiedu li mmorru lura fuq ir-remit li bgħatna, kif għedna, npoġġuh għall-vot.  

  ONOR. AUSTIN GATT:  Le, ma jien qed immur lura minn xejn, assolutament.

  THE CHAIRMAN:  Ħalli nagħmel mistoqsija.  Qegħdin naqblu li r-remit kien jinkludi remit lill-awditur biex jeżamina jekk l-istanding financial regulations were adhered to?

  ONOR. AUSTIN GATT:  Iva, l-istanding financial regulations applikabbli għall-VOM, mhux affarijiet oħra.

  THE CHAIRMAN:  Ma tlabnihx aħna.

  ONOR. AUSTIN GATT:  Mhux ovvja, mhux fuq il-VOM qiegħed jinvestiga!

  THE CHAIRMAN:  L-awditur ġenerali fl-executive summary - din il-bieraħ ma tqanqlitx anzi kien hawn qbil fuqha - kien hemm li t-terms of reference tiegħu kienu  jinkludu “whether standing financial regulations governing public finances were adhered to.”. 

  ONOR. AUSTIN GATT: Imma standing financial regulations li huma applikabbli għall-VOM u għal ħadd aktar.

  THE CHAIRMAN:  Ħalli niġu għat-tieni punt għaliex hemm żewġ punti fl-issue.  L-ewwel jekk l-awditur fl-investigazzjoni tiegħu marx beyond ir-remit li tah dan il-kumitat u se mai allura...

  ONOR. AUSTIN GATT:  Din hija allegazzjoni li qatt ma saret.  Din in-naħa li qed tgħid huwa sempliċi, li huwa ma applikax il-financial regulations li huma applikabbli għall-VOM imma applika financial regulations oħrajn.  Dak li għamel u hawn huwa l-iżball tar-rapport bażiku għaliex Professor Refalo għadu kemm qal li hu tah il-parir, imma qed ninjoraw għal kollox il-kostituzzjoni.  Alla jbierek hawnhekk kulħadd nesa li fir-rapport hawn kummenti fuq l-employment, meta artiklu 110 kjarament ma japplikax għall-VOM.  Għadna qed ninjorawha din.  L-argument mhux dak imma l-argument huwa sempliċi.

  THE CHAIRMAN:  Ħalli nivverbalizzaw mistoqsija.  Meta aħna bgħatna r-remit lill-awditur ġenerali, awtorizzajnih biex jiċċekkja jekk il-financial regulations ġewx adhered to?  It-tieni nett – u din hija mistoqsija legali li tqanqlet il-bieraħ - il-VOM kien marbut ma’ dawn il-financial regulations?  Dawk huma ż-żewġ mistoqsijiet.  

  ONOR. AUSTIN GATT:  Ir-remit kien li huwa għandu jinvestiga l-VOM skond il-financial regulations li huma applikabbli għalih għaliex inkella ma jagħmilx sens dak ir-remit.  Il-VOM ma tistax teżaminah skond financial regulations li huma applikabbli għall-Air Malta jew għad-dipartiment tal-protezzjoni ċivili.  Il-VOM tista’ tinvestigah fuq il-financial regulations u r-regolamenti li kienu applikabbli għalih.  Issa dak kien ir-remit tiegħu u naqblu li dak ir-remit kien tajjeb u kellu jimxi skond hu.  Li ġara huwa li fl-interpretazzjoni ta’ x’inhuwa applikabbli jew le lill-VOM, Professor Refalo qal li tah il-parir li l-financial regulations huma applikabbli in kwantu li jew hemm liġi jew hemm il-kondizzjoni msemmija l-oħra li għamlulhom dawn.  It-tnejn irriżultaw li ma kenux - naħseb li diġa` qed taqblu dwar dan bħala fatt - li dawn kienu ż-żewġ kondizzjonijiet, pero` l-awditur ġenerali u l-uffiċċju tiegħu ddeċidew – mhux fuq parir ħażin tal-Prof. Refalo – li xorta huwa applikabbli għalih.  Hawn qiegħda d-distinzjoni.  

  THE CHAIRMAN:  Jiġifieri la m’hemmx ir-regolamenti li huma marbutin kif il-flus pubbliċi huma amministrati, qegħdin naċċettaw jew se naċċettaw li min ikun l-uffiċjal inkarigat jista’ effettivament jagħmel li jrid għax m’hemm xejn li jirregolah? 

  ONOR. AUSTIN GATT:  Ħalli nerġa’ nagħmel statement ċar li qaluli li sar il-bieraħ.  Ejjew inkunu ċari x’qegħdin ninvestigaw.  Naqblu li għandna nitkellmu fuq good governance, pero` mhux napplikaw regolamenti li legalment - jidher li kulħadd qed jaqbel issa  -  qed naqblu li ma japplikawx għall-każ tal-VOM.  Jekk naqblu fuq hekk allura għandna qbil perfett, imma mhux napplikaw regoli għaliex inkella inti għada -  bir-rispett kollu lejk, mhux personali -   tiġi tinvestigali lill-Malta Shipyards għaliex ma jimxux mal-public regulations.  

  THE CHAIRMAN:  Lix-shipyards tajthom instructions speċifiċi.

  ONOR. AUSTIN GATT: Le, m’hemmx.  (Interuzzjonijiet)

  ONOR. TONIO FENECH:  Hawnhekk għandna l-interpretazzjoni legali li qed taqbel.  Professor Ian Refalo fl-ittra tiegħu – u nistgħu naqrawha – qal lill-awditur ġenerali: “Inti ġejt mogħti remit li tara jekk il-financial regulations ġewx osservati. Ma nistax ngħidlek f’din l-instance jekk hux hekk.  Jekk japplikawx, trid tiċċekkja jekk dak li jġibha applikabbli hux qiegħed hemm jew le”.  Jirriżulta li m’hemm xejn li wassal biex tiġi applikabbli l-VOM taħt il-financial regulations.  L-awditur fil-proċess tiegħu m’uriniex dokument li jgħid: Ara, hawn din l-ittra mill-Finanzi jew hawn dan id-dokument ta’ kostituzzjoni ta’ din l-ente, jew hemm xi liġi li tpoġġi lill-VOM taħt il-financial regulations.  Mela l-konklużjoni loġika hi, kif qed jaqblu l-legali, li l-VOM ma taqax taħt il-financial regulations tal-gvern.  

Mela r-remit kif nifhmu jien kien - u għalhekk qed nitkellmu fuq good governance – li kellu jistaqsi: Il-VOM imxiet mal-financial regulations stabbiliti minnha stess?  Setgħu kienu differenti mill-financial regulations tal-gvern u setgħu kienu l-istess, imma qalu li jixtiequ jeħduhom bħala good practice.  Dik hija l-analisi li trid tikkonstata, imma li huwa żgur stat ta’ fatt huwa li ħadd ma jista’ jgħid li l-VOM kienet marbuta li trid timxi bil-financial regulations tal-gvern u allura l-investigazzjoni ma setgħet qatt issir jekk osservawx il-financial regulations tal-gvern, imma jekk osservawx il-financial regulations li l-bord internament kien iddetermina li għandhom jiġu osservati.

  THE CHAIRMAN:  L-Onor. Helena Dalli.

  ONOR. HELENA DALLI:  Fil-kontest ta’ dan kollu, il-Ministru Gatt semma,  per eżempju, ix-shipyards, fuq kif il-permanent secretary ma jsegwix l-infiq li jsir. U fil-kuntest li qed jgħid is-segretarju parlamentari, jistgħu jgħiduli kif in vista ta’ dan kollu l-permanent secretary kien isegwi l-infiq f’dan il-każ?

  ONOR. AUSTIN GATT:  Bir-rispett kollu, jiġri x’jiġri fil-prattika hawnhekk qegħdin nikkontestaw fatt wieħed biss u sinċerament naħseb li kulħadd qiegħed jaqbel fuqu llum.  Il-financial regulations as drafted, kif kienu dak iż-żmien u applikabbli, billi kien jonqoshom il-fatt li l-VOM ma saritx b’liġi u billi qatt ma kien hemm id-direzzjoni bil-miktub li għandhom jiġu applikabbli, bħala stat ta’ liġi ma kenux ir-regolamenti li jorbtu lill-VOM.  Dan kulma qed ngħidu u jekk naqblu fuq din, nistgħu nimxu minn hawn ‘il quddiem u naqbdu paragrafu paragrafu.  M’għandix problema biex nidħol fiha din.  Jien kulma qed ngħid hu li fejn hemm statements li dan huwa kontra l-financial regulations tal-gvern, ma jagħmlux stat ta’ fatt fir-rapport.  Daqskemm hemm statements li ma ġewx osservati l-employment procedures ukoll mhux applikabbli.  Dawk huma ċari.  Subartiklu 110 (6) huwa ċar x’jiġi applikat għall-gvern jew le.  Jiġifieri ma naħsibx li għandna bżonn noqogħdu naħlu l-ħin fuq dan.
  ONOR. HELENA DALLI:  Jista’ s-Sur Salvu Gauci jweġibni għall-mistoqsija tiegħi?

  IS-SUR SALV. GAUCI:  Se nirrispondi jiena bħala Salvu Gauci fil-ministeru tal-Finanzi.  Artiku 3 tal-Financial Administration and Audit Act li minnha joħorġu żewġ regolamenti, kemm tal-procurement u tar-regolamenti finanzjarji, jgħid hekk:   
“Subject to the provisions of this Act and of any regulations made thereunder, accounting officers shall follow the directions which may from time to time be given by the Minister of Finance concerning public moneys and the rendering of accounts thereof.”. 

U allura jien se jkolli mmur biex nara min hu dan l-accounting officer.  Artiklu 2 li jirrigwarda l-interpretations jgħid hekk: 

““Accounting officer” means a person holding or acting in the office of permanent head of a government department and includes every person who is charged with the duty of collecting, recieving or accounting ...”.  

Jiġifieri biex jaqa’ taħt il-Financial Administration and Audit Act li minnha joħorġu żewġ regolamenti, kemm tal-procurement u kemm tal-financial regulations, irid ikun accounting officer li huwa “permanent head of a government department and includes every person who is charged with the duty of collecting and receiving ...”.  F’dan il-każ ma jirriżultaniex li l-VOM kien jaqa’ taħt dawn it-termini li fl-umilta` tiegħi jiena forsi kelli żball jew għandi żball illum.  

  ONOR. HELENA DALLI:  Inti qiegħed tgħid bil-maqlub.  Jekk aħna għandna l-konferma li l-permanent secretary kien isegwi dan l-infiq, huwa proprju dak li qed tgħid hemmhekk inti.  Hawnhekk kien ikkonfermat li l-permanent secretary isegwi l-infiq.  Dak li qed ngħidu aħna qed tikkonfermah inti.  

  ONOR. TONIO FENECH:  Tista’ tgħidilna l-permanent secretary x’riedet tgħidilna l-bieraħ?

  ONOR. HELENA DALLI:  Se nerġa’ nikkwota mit-transcript.   Meta l-awditur ġenerali kien qiegħed jitkellem fuq il-permanent secretary jew inkella fuq id-director corporate services li huwa in charge, is-segretarju permanenti qalet li imbagħad huma segwew kif intnefqu dawn il-flus.  Jiġifieri s-Sinjura Attard Pirotta qalet li l-permanent secretary segwa kif intnefqu dawn il-flus.

  IS-SINJURA CECILIA ATTARD PIROTTA:  Sinċerament ma niftakarx li għedt dak il-kliem.  If I recall correctly, dak il-ħin konna qegħdin nagħmlu riferenza għal kif jgħaddu t-tranches tal-flus.  U t-tranches tal-flus – din hija xi ħaġa li kienet highlighted fir-rapport ta’ l-awditur - kienu jgħaddu wara li kienu jiġu authorised ...

  ONOR. HELENA DALLI:  Ippermettili naqra ftit ieħor mit-transcript ta’ dak li għedt inti l-bieraħ:  “Pero` is-segretarju permanenti approva l-flus.  Issa segwa kif intnefqu dawn il-flus?”  Imbagħad qed tgħid: “Imbagħad segwu kif intnefqu dawn il-flus”.  Jiġifieri inti qiegħda tgħid għall-flus tal-VOM għaliex hekk kienet il-mistoqsija u l-awditur kien qiegħed f’nofsha din id-diskussjoni, jiġifieri naħseb li taf x’qegħdin ngħidu.  

Issa ħalli nfakkar x’qal l-awditur: “Peress li kien taħt il-vot tal-ministeru tal-foreign affairs, il-flus b’firma minn uffiċjali tal-foreign affairs at this point in time, forsi għandna hawnhekk ir-record, ma nafx jekk hux il-permanent secretary jew inkella d-director corporate services li huwa in charge”.   Imbagħad qbiżt inti u għedtlu: “Iva, segwew kif intnefqu dawn il-flus”.

  IS-SINJURA CECILIA ATTARD PIROTTA:  Ma nafx, I mean, I wasn’t even involved. Jiġifieri ma nistax nifhem kif jien stajt ...

  ONOR. HELENA DALLI:  Tgħidx kif stajt għedtha għaliex din qiegħda on record.   

  ONOR. TONIO FENECH:  Ħalli naraw niċċarawx dan il-punt u nagħtu sodisfazzjon lill-Onor. Helena Dalli ladarba qiegħda tagħmel il-mistoqsija.  Hawn il-permanent secretary li kien hemm dak iż-żmien u għandna nistaqsu lilu jekk hu segwiex kif intnefqu l-flus.  Imma biex nistaqsu lil Cecilia Attard Pirotta, li jidhirli ilha madwar sena appuntata, fuq kif individwu segwa l-flus tliet snin ilu ...

  ONOR. HELENA DALLI:  Allura kien imissha qalet li ma tafx!  

  THE CHAIRMAN:  Naħseb li aktar bħala prassi bħala permanent secretary.  

  IS-SINJURA CECILIA ATTARD PIROTTA:  Fil-fatt mingħalija fil-bidunett għedt li jiena ġejt maħtura wara.

  ONOR. HELENA DALLI:  Everybody knows that, but you didn’t say li mhux se titkellem fuq dak il-perjodu.  Tkellimt xorta waħda u dan huwa sinjal li kont briefed fuq dak il-perijodu.  

  IS-SINJURA CECILIA ATTARD PIROTTA:  No, no, ma kontx.  Anzi għedt ukoll li lanqas biss kelli ċans nara d-dokumenti għaliex id-dokumenti ...

  ONOR. LEO BRINCAT:  Indipendentement minn jekk kienx korrett jew le fl-interpretazzjoni tiegħu l-awditur ġenerali dwar il-financial regulations, mir-rapport jirriżulta li anke l-istess kunsilliera ta’ l-istazzjon ħassew il-ħtieġa li jiġu osservati l-financial regulations għaliex fir-rapport jirriżulta li nġibdet l-attenzjoni tas-Sur Muscat, il-managing director ta’ l-istazzjon, dwar il-fatt li ma kienx qiegħed jimxi mal-financial regulations, anzi jien għandi informazzjoni li dan id-direttur sussegwentement irriżenja proprju għaliex ma kienx hemm osservanza tal-financial regulations.  

It-tieni nett hemm il-punt tad-director corporate services.  Jidher ċar mir-rapport innifsu ta’ l-awditur, li anke l-avvanzi tal-flus kienu qed isiru abbażi ta’ l-assigurazzjonijiet li kienu jingħataw min-naħa tal-kunsilliera.  X’kien qed jiġri?  Il-kunsillier jagħti l-assigurazzjoni tiegħu lid-director corporate services li ċerti fondi huma meħtieġa u d-director corporate services jgħaddi l-fondi lill-VOM.  Jiġifieri l-aspett tal-financial regulations kien qed jiġi mħaddem suppost anke fil-moniteraġġ li kien qed isir min-naħa tal-ministeru ta’ l-affarijiet barranin.  Issa jekk kienx qed jiġi osservat jew le huwa argument ieħor, imma kienu qed jinsistu fuqu l-kunsilliera stess li kienu qed jirrappreżentaw lill-permanent secretary bħala l-ogħla uffiċjal tal-ministry of foreign affairs.

  ONOR. AUSTIN GATT:  L-ewwel ħaġa, Sur President, niġbidlek l-attenzjoni li hawnhekk għandna ħamsa min-nies li suppost qed nistaqsuhom il-mistoqsijiet, safejn naf jien – u qed nirriferi għall-Onor. Brincat – u għadna ma dħalniex fil-fażi tad-dibattitu.  Jekk ħlisna mis-sinjuri nistgħu ngħidulhom biex imorru.  (Interuzzjonijiet)  Allura ejjew nistaqsuhom il-mistoqsijiet għaliex m’huwiex korrett li l-Onor. Brincat jgħid li għandu informazzjoni u li l-kunsillier qal “hekk” u l-ieħor qal “hekk”.  Allura nibda ngħid jien l-informazzjoni li għandi hawnhekk u toqgħod fuqi?  Sur President, ma naħsibx li dan huwa korrett u naħseb li għandek tiġbed lil kulħadd għall-attenzjoni kif għandhom isiru l-affarijiet hawn ġew.

  THE CHAIRMAN:  Naħseb li l-proċedura qegħdin insegwuha u kien hemm ħafna li daħħlu wkoll f’ħafna argumenti fuq shipyards u kumpanniji jew enti l-oħrajn li m’humiex parti minn hawn, imma forsi għall-ispjegazzjoni biex toħroġ aktar ċara u ġew ittollerati minn dan l-aspett, biex għallinqas inkunu mexjin ‘il quddiem fuq ir-remit li konna tajna oriġinarjament lill-awditur ġenerali. Naħseb li l-mistoqsija legalistika li qed issir hija jekk il-VOM kienx marbut mal-financial regulations u r-regolamenti tal-gvern li jirregolaw il-procurement.  Jien ma’ dan irrid inżid: Fil-każ li ma kienx marbut, f’każijiet bħal dawn, ma jkun hemm l-ebda prassi, regolament jew regola li torbot kif fondi pubbliċi jintnefqu? Jiġifieri hemm din il-lakuna? Din hija xi ħaġa skjettament legali.  (Interuzzjonijiet) Jien qed nistaqsi lill-Avukat Ġenerali. (Interuzzjonijiet) 
  DR. SILVIO CAMILLERI (Avukat Ġenerali): L-ewwelnett jien nibda biex ngħid li ma kontx jiena li tajt il-parir fuq l-applikabilita` o meno tal-procurement regulations, għax dak li kellu quddiemu Dr. Peter Grech kienet domanda speċifika dwar l-applikabilita` o meno tal-procurement regulations. Pero` meta nqalgħet din il-kwestjoni jien evidentement mort biex nara x’inhi l-kwestjoni u biex nara jekk naqbilx ma’ dak il-parir, għax ovvjament nista’ ma naqbilx.  Pero` jiena nista’ ngħid li rajtu, jidher li huwa studjat, huwa strutturat u nista’ ngħid li naqbel perfettament mal-parir li ta li fil-fatt m’humiex applikabbli, sakemm ma jirriżultax li meta ngħaddew il-flus lill-VOM ma kienx hemm din il-kondizzjoni. Safejn naf jiena, minn dak li pprovajt nindaga, s’issa ma rriżultax imma ovvjament dak tafuh aħjar minni. Issa għandkom okkażjoni aktar rari minn qatt qabel, għax mhux biss żewġ avukati qegħdin jaqblu imma tlieta, okkażjoni aktar rari minn qabel. Jiġifieri jiena nibda l-premessa minn hemm. 

Issa rigward il-kwestjoni dwar prassi, jien ma naf li hemm ebda prassi stabbilita dwar x’għandu jsir meta mhux applikabbli r-regolamenti speċifiċi għal xi ente li b’xi mod tirċievi subventions mill-gvern. Jien ma naħsibx li lanqas huwa l-kompitu tiegħi li nidħol fuq kwestjonijiet jekk nonostante l-inapplikabilita` tar-regolamenti, jekk hemmx kwestjonijiet ta’ prudenza, jew mhux għaqli, o meno li persuna jidħol fiha. Ma naħsibx li dak huwa l-kompitu tiegħi. Id-domanda lili kienet dwar il-parir u l-prassi.  Jien nista’ ngħid li m’hemm l-ebda prassi speċifika kif jiġu regolati fil-każ ta’ dik is-sitwazzjoni.

  ONOR. AUSTIN GATT:  Biex nagħlqu ċ-ċirku. Għedt li taqbel mal-parir ta’ Dr. Grech.  Issa li jirriżulta li m’hemmx id-direzzjoni u allura l-procurement regulations ukoll ma kinux applikabbli, biex nagħlqu tajjeb u jkollna l-opinjoni tiegħek fuq il-parir ta’ Dr. Grech fuq il-kostituzzjoni u l-applikabbilita` ta’ l-employment procedures.

  DR. SILVIO CAMILLERI:  Meta kont naf li rrid niġi hawn, jien ovvjament segwejt u ridt inkun naf x’qed jiġri u x’kien qed jingħad biex inkun informat. L-ewwelnett naqbel miegħu perfettament, pero` nixtieq ngħid ukoll li fhimt li kultant diġa` kien se jiġri issa, jiġifieri m’hijiex xi ħaġa li ma tistax tiġri fiċ-ċirkostanzi. 
Kien hemm daqsxejn ta’ taħwida tal-kwestjoni tal-proporzjon o meno, u jekk għandux maġġoranza jew m’għandux u x’qed jikkontrolla o meno, kultant b’riferenza għall-applikabbilita` o meno tar-regolamenti tal-procurement. Il-kwestjoni ta’ kellux kontroll o meno u l-proporzjon m’għandha x’taqsam xejn mal-kwestjoni ta’ l-applikabbilita` o meno tal-procurement regulations. Għandha rilevanza biss għall- finijiet ta’ l-applikabbilita` o meno tad-dispożizzjonijiet fil-kostituzzjoni għall-proċedura tar-recruitment mill-VOM.  
Il-konklużjoni u l-opinjoni ta’ Dr. Peter Grech kienet li ma kenux japplikaw - u naqbel magħha - u huwa fil-fatt wasal għall-konklużjoni li mbagħad tapplika l-leġislazzjoni viġenti li tirrigwarda l-employment minn enti li jaqgħu taħt il-Kostituzzjoni.

  THE CHAIRMAN: Jidher li dan il-punt legalistiku ġie ċċarat mill-Avukat Ġenerali u naħseb li nistgħu nmexxu aktar ‘il quddiem u nkomplu fuq ix-xhieda li kienu mgħajta u nsejjaħ lis-Sur Gaetan Naudi, ex permanent secretary fil-ministeru tal-foreign affairs.

Domandi?  L-Onor. Brincat. 

  ONOR. LEO BRINCAT:  Sur Naudi, fil-media kien hemm rapporti li inti ġejt mitlub min-naħa tal-ministru ta’ l-affarijiet barranin jew mill-ministeru, biex inkun preċiż, biex tagħti spjegazzjoni tiegħek fid-dawl tar-rapport ta’ l-awditur ġenerali. Nifhem minn dak li qrajt fil-gazzetta li inti għamilt dan.  Tista’  tagħti kopja ta’ dan l-istatement lill-membri ta’ dan il-kumitat?

  IS-SUR GAETAN NAUDI (Ambaxxatur u ex Segretarju Permanenti fil-Ministeru ta’ l-Affarijiet Barranin): Jien nikkonferma li ġejt mitlub li nagħti l-kummenti tiegħi dwar ir-rapport ta’ l-awditur u jien dan l-istatement bgħattu lill-permanent secretary tal-ministeru tiegħi. 

  ONOR. LEO BRINCAT: Imma l-mistoqsija tiegħi kienet jekk tistax tgħaddilna kopja ta’ l-istatement innifsu. 

  THE CHAIRMAN:  Point of order, l-Onor. Austin Gatt.

  ONOR. AUSTIN GATT: L-ewwelnett naħseb li dan huwa kumment personali u it’s totally unfair li l-Onor. Brincat jagħmel din id-domanda lix-xhud għaliex dak huwa dokument tal-ministeru u għandu bżonn permess mill-ministru biex jiġi released. 
  ONOR. LEO BRINCAT: L-attitudni li semma l-Ministru Gatt m’hijiex aċċettabbli għax ladarba qegħdin hawnhekk....

  THE CHAIRMAN: Jimporta ma nagħmlux battibekki.  Sur Naudi, inti tajt spjegazzjoni fuq dan ir-rapport.  Tista’ tgħid lil dan il-kumitat xi spjegazzjoni tajt dwaru ħalli nkunu nafu? Jekk imbagħad ikun hemm bżonn nitolbu biex ikun hemm release ta’ dan id-dokument, nitolbuh lis-segretarju permanenti tal-ministeru tal-foreign affairs. Għalissa nitlob lis-Sur Naudi jagħtina spjegazzjoni tar-rapport li ta ħalli nkunu nistgħu nsegwu aħjar.

  IS-SUR GAETAN NAUDI: Fil-kummenti li jien issottomettejt lis-segretarju permanenti,  bdejt billi ngħid li l-kummenti tiegħi se jkunu mifruxin fuq iż-żmien kemm meta jiena kont director corporate services fil-ministeru, jiġifieri bejn Diċembru ta’ l-1993 u  April ta’ l-1999 kif ukoll meta kont segretarju permanenti bejn Lulju ta’ l-2001 u Lulju ta’ l-2004. Fir-rapport tiegħi, jiena għamilt diversi punti. L-ewwel punt li għamilt kien li l-amministrazzjoni ta’ l-istazzjon tar-radju VOM, skond l-agreement li kien waqqfu fl-1984, kien jistabbilixxi li l-operazzjonijiet kollha jkunu f’idejn bord ta’ kunsilliera li jkunu tnejn min-naħa Maltija u tnejn min-naħa Libjana.  Bħala kjarifika, jiena wkoll ġbidt l-attenzjoni li l-ftehim li kien ġie ffirmat fl-2002, li kien ikkwotat fir-rapport ta’ l-awditur, effettivament qatt ma daħal in vigore.  Ir-raġuni kienet li għalkemm kien iffirmat fi Tripli fis-sena 2002, biex jidħol in vigore kellu jkun hemm l-iskambju ta’ l-istrumenti ta’ ratifika u dawn l-istrumenti ta’ ratifika min-naħa Libjana ġew approvati f’Ġunju ta’ l-2003, bir-riżultat li dak iż-żmien imbagħad kien hemm il-kwestjoni ta’ l-istazzjon u allura qatt ma ġew skambjati l-istrumenti tar-ratifika. Allura l-ftehim ta’ l-1984 baqa’ jipprevali. 

Jien għedt ukoll li l-fatt li l-bord tal-kunsilliera - skond kif kien tenut li kien jagħmel skond il-ftehim ta’ l-1984 – kien qiegħed jamministra dan l-istazzjon, joħroġ mill-fatt li nafu li fis-sena 2001, li kienet proprju s-sena fejn sar board meeting bejn l-erba’ kunsilliera, jiġifieri t-tnejn Maltin u t-tnejn Libjani, hemm irrekordjat li dawn approvaw il-budget,  approvaw l-iskali ta’ salarji għall-impjegati u anke approvaw is-salarji tad-direttur u tad-deputy managing director li kien Libjan.  Jien għedt li din l-informazzjoni ksibtha meta konna qed nagħmlu l-eżami tagħna li konna mqabbdin nagħmlu mill-Ministru ta’ dak iż-żmien, Dr. Joe Borg.  

Fl-istatement jien għedt ukoll li jien qatt ma ġejt informat uffiċjalment b’xi deċiżjoni li ttieħdet bil-kunsens tal-bord tal-kunsilliera fejn stabbilixxew x’regolamenti finanzjarji, wisq iżjed ir-regolamenti finanzjarji tal-gvern, li kellhom jiġu segwiti mill-VOM. 

  THE CHAIRMAN:  Jiġifieri, Sur Naudi, int qed tgħid li l-kunsill qatt ma ta struzzjonijiet lill-executive officer kif għandu jonfoq il-flus jew kif għandu jagħmel il-procurement? 
  IS-SUR GAETAN NAUDI: Il-bord tal-kunsilliera qatt ma nformani uffiċjalment bħala permanent secretary liema huma r-regolamenti finanzjarji li jridu jiġu segwiti.  Jien qed ngħid “jinformani uffiċjalment” wara li tgħaddi r-riżoluzzjoni mill-bord tal-kunsilliera. 

  THE CHAIRMAN:  Min-naħa tiegħek, qatt ma staqsejt jekk kienx hemm xi prassi jew regolamenti mposti mill-bord tal-kunsilliera dwar kif għandhom jiġu amministrati dawn l-affarijiet?  Inti, bħala permanent secretary, kont tlabt lill-bord tal-kunsilliera jgħidlek x’inhuma r-regolamenti jew il-prassi li qed jiġu esegwiti fit-tħaddim, fl-amministrazzjoni, fil-ġestjoni tal-flus? Din it-talba min-naħa tiegħek saret? Għax inti qed tgħid li qatt ma ġejt mgħarraf mill-bord tal-kunsill. Issa jiena qed nistaqsik: Bħala permanent secretary, inti għamilt din it-talba lill-bord tal-kunsilliera?

  IS-SUR GAETAN NAUDI: Le.  Bħala mistoqsija diretta biex inkun naf x’inhuma r-regolamenti finanzjarji li jridu jiġu segwiti mill-management ta’ l-istazzjon, qatt m’għamiltha. 

  THE CHAIRMAN:  Jiġifieri meta kont tgħaddi t-tranches tal-flus, qatt ma ssollevajt din il-konsiderazzjoni?

  IS-SUR GAETAN NAUDI:  It-tranches tal-flus kienu jgħaddu wara li jkunu ġew approved jew endorsed minn membru tal-bord tal-kunsilliera li kien jaħdem fil-ministeru.

  THE CHAIRMAN: Ħalli nifhmu eżatt kif kienu jgħaddu l-flus.  Bħala proċedura, il-flus kienu jgħaddu mill-ministeru lill-bord tal-kunsilliera jew lill-VOM.  Allura l-ministeru, minn żmien għal żmien, kien japprova tranches  ta’ flus. Dawn kienu jkunu approvati wara li kien ikun hemm talba mill-VOM?  Jew kienu jkunu approvati awtomatikament?  

  IS-SUR GAETAN NAUDI:  L-ewwel kienu jiġu vvotati taħt il-voti tal-ministeru għal sena sħiħa, kull tliet xhur issir talba min-naħa tal-VOM, din it-talba tiġi mgħoddija lill-membru tal-bord tal-kunsilliera - u kif qed jgħid tajjeb l-Onor. Brincat, kien is-Sur Alfred Zarb li kien qed jaħdem fil-ministeru wkoll - u dan kien jgħidilna jekk kemm-il darba għandniex inħallsu jew le.  Jien niftakar li meta kont DCS ġieli kien jgħidli “tħallasx għalissa” jew “tagħtihomx daqshekk”. Jiġifieri kien hemm ċertu kontroll li kien qed jeżerċitah qua membru fuq il-bord tal-kunsilliera. Malli jkun hemm l-endorsement tiegħu kien isir il-pagament. 

  ONOR. LEO BRINCAT: Jien diġa` għamilt riferenza għar-rapport li intom kont ħejjejtu għall-Ministru Joe Borg. L-ewwelnett xtaqt inkun naf x’terms of reference  kellkom meta ġejtu  mitlubin tinvestigaw l-operat tal-VOM u t-tieni nett xtaqt inkun naf jekk jew inti jew is-Sur Mifsud, f’xi stadju jew ieħor, qattx kontu kunsilliera tal-VOM.

  THE CHAIRMAN: Ippermettili nagħmel osservazzjoni lill-membri tal-kumitat. Peress li qed nistaqsu aktar fuq ir-rapport li għamel, għandna nibqgħu nsegwu l-proċedura kif bdejna, li hu jispjega r-rapport tiegħu u jikkjarifikalna ċerti punti. 

  IS-SUR GAETAN NAUDI: Jien nikkonferma li jien qatt ma kont inservi bħala kunsillier u, sakemm kont segretarju permanenti, is-Sur Mifsud ma kienx iservi fuq il-bord tal-kunsilliera tal-VOM.  

  ONOR. LEO BRINCAT: F’xi stadju jew ieħor – m’iniex qed ngħid għaż-żmien meta kont ambaxxatur - is-Sur Mifsud kien kunsillier tar-radju? 

  IS-SUR GAETAN NAUDI: Jien m’għandi l-ebda idea li kien kunsillier.

  ONOR. LEO BRINCAT: Aktar ‘il quddiem nixtieq nistaqsik domanda fuq ir-rapport biex inżomm is-sekwenza li talab iċ-chairman. 
  ONOR. TONIO FENECH: Jien fhimt li inti, Sur Naudi, kien ikollok diskussjoni ma’ wieħed mill-kunsilliera qabel ma tgħaddi l-flus. Dan il-kunsillier lilek qatt ġibidlek l-attenzjoni li fl-opinjoni tiegħu kien hemm proċeduri li mhux qed jiġu segwiti jew li kien hemm xi passi li inti kellek tieħu?

  IS-SUR GAETAN NAUDI:  Nikkonferma li qatt ma ġibidli l-attenzjoni li kien hemm xi affarijiet li ma kenux qed isiru sewwa. Effettivament, anke fir-rapport tagħna, meta konna ndikajna li kien hemm każ fejn il-bord ħass li reklutaġġ partikolari ta’ persuna ma kienx sar kif suppost jew kif xtaq il-bord, il-bord stess kien ġibed l-attenzjoni tal-managing director, il-pożizzjoni ġiet rettifikata u allura l-bord kien imbagħad endorsjaha. Dan jiena sirt nafu historically mingħand is-Sur Zarb. 

  ONOR. AUSTIN GATT: Dan id-direttur li kont titkellem miegħu min kien? 

  IS-SUR GAETAN NAUDI: Is-Sur Alfred Zarb, impjegat mal-ministeru li kellu l-funzjoni li jaġixxi fuq il-bord tal-kunsilliera, wieħed miż-żewġ rappreżentanti tal-gvern Malti skond il-kostituzzjoni tal-VOM. . (Interruzzjonijiet)  

  THE CHAIRMAN: L-Onor. Leo Brincat.

  ONOR. LEO BRINCAT: Sur Naudi, bilfors ikolli nagħmel kuntrast bejn ir-rapport tagħkom u r-rapport ta’ l-awditur. Fir-rapport tagħkom għedtu li l-bord tal-kunsilliera kien jinżamm informat il-ħin kollu. Kif tirrikonċilja dan mal-konklużjoni ta’ l-awditur ġenerali li ftit li xejn kien hemm konsultazzjoni mal-bord tal-kunsilliera?

  ONOR. AUSTIN GATT: Mr Chairman, jew se nimxu bid-direzzjoni li tagħtina int, fejn ninterrompu x-xhud fuq ir-rapport li qed jagħmel hu, jew se nibdew infajru d-domandi. Jien m’għandi l-ebda problema biex isir dan imma jekk se neżorbitaw minn dik il-linja,  neżorbitaw ilkoll kemm aħna.

  THE CHAIRMAN: Naħseb li s-Sur Naudi kien qed isemmi l-liaison li kien hemm bejn il-kunsillier u bejnu bħala permanent secretary. Naħseb li l-punt f’dan il-każ -  għalkemm nisħaq li għandna nibqgħu sejrin fuq ir-rapport, għallinqas bħala introduzzjoni - huwa rilevanti meta qed jgħid li at a point in time għandek żewġ verżjonijiet kontrastanti.  Għalhekk naħseb li l-mistoqsija hija valida.

  ONOR. AUSTIN GATT: Jien m’għandix problema fuq il-mistoqsija, validissima.  Imma jekk m’hijiex direttament relatata ma’ dak li qed jgħid issa s-Sur Naudi,  allura jiena nista’ nagħmillu domandi li m’humiex relatati ma’ dak li qed jgħid bħalissa?  F’dan is-sens qed ngħid, biex inkun naf kif nimxi.

  THE CHAIRMAN:  Jien qed ngħid li din il-mistoqsija ssegwi ma’ dak li qed jgħid is-Sur Naudi, fis-sens li s-Sur Naudi qed jgħid li kien ikun hemm liaison kontinwu mas-Sur Zarb u l-punt li qed iqajjem l-Onor. Brincat huwa li f’rapport ieħor qed jingħad li ma kienx ikun hemm dan il-liaison. Għalhekk naħseb li l-mistoqsija hija valida at this point. (Interruzzjonijiet) Żgur li ma jien se nżomm lil ħadd milli jagħmel id-domandi li jidhirlu li għandu jagħmel.  Qatt ma kienet il-konswetudni ta’ dan il-kumitat li jagħmel hekk.

  IS-SUR GAETAN NAUDI:  Mr Chairman, xtaqt nistaqsi lill-Onor. Brincat jekk hux qed jikkwota mir-rapport li konna ssottomettejna aħna lill-Ministru Joe Borg.  Rigward it-rapport ta’ l-awditur, naf għal-liema paragrafu qed jirreferi, pero` jien naħseb li jekk l-Onor. Brincat qed jirriferi għal dak li qal lilna s-Sur Muscat,  allura ma kontx jiena li qed ngħid li kont nikkonsulta mal-kunsilliera. 

  ONOR. LEO BRINCAT:  Jien irrid inżomm mal-linja li ta ċ-chairman, jiġifieri ma rridx niddevja.  Pero` jien l-iktar ħaġa li preokkupatni fuq ir-rapport tagħkom - mingħajr ma nidħlu fil-merti tiegħu - hija li filwaqt li l-awditur …

  THE CHAIRMAN:  Onor. Brincat, meta tirriferi għar-rapporti nitolbok tispjega jekk intix qed tirriferi għar-rapport ta’ l-awditur jew għal xi rapporti oħra ħalli min min ikun qed isegwi, ikun jista’ jifhem aħjar.

  ONOR. LEO BRINCAT:  Għandek raġun.  Fuq ir-rapport innifsu li ħejjejtu intom, Sur Naudi, ix-shortcoming li rajt jiena - u kkorreġini jekk jien żbaljat - huwa li filwaqt li r-rapport ta’ l-awditur ħa żmien tajjeb ta’ xi sentejn jew iktar għax għamel ċerti investigazzjonijiet fil-fond, l-impressjoni li ħadt jien - u kkorreġini jekk jien żbaljat - kienet li fil-biċċa l-kbira tal-każi, m’iniex qed ngħid exclusively, qgħadtu fuq statements li qalulkom in-nies li ġew intervistati.  U dan naħseb jikkonfermah il-fatt illi filwaqt li l-awditur ġenerali dam sentejn u nofs jagħmel l-investigazzjonijiet tiegħu, intom Alla jbierek, żewġ civil servants li naħseb li kellkom xogħol ieħor x’tagħmlu wkoll, irnexxielkom tagħmlu r-rapport tagħkom fi tliet ġimgħat jew f’erba’ ġimgħat.  Allura ma taħsibx li l-findings tagħkom, mingħajr ma nidħol fil-merti tagħhom at this stage, kienu bilfors superfiċjali?  

  IS-SUR GAETAN NAUDI:  Aktar kmieni staqsejtni x’kienu t-terms of reference li kellna aħna u hawnhekk nixtieq l-ewwelnett niddikjara li meta aħna ngħatajna l-inkarigu mill-Ministru Borg, ma kellna la struzzjonijiet u lanqas xi predispożizzjoni min-naħa tagħna li aħna meta naslu biex nagħmlu r-rapport finali, jew ninkolpaw jew neskolpaw lil xi ħadd.  Allura aħna t-terms of reference li kien tana l-ministru kienu dawn.  Fid-dawl ta’ dak li kien qed jingħad dwar li kien għalih dovut l-għeluq ta’ l-istazzjon … Dak iż-żmien, jiġifieri f’Ġunju ta’ l-2003, aħna stabbilixxejna li l-Libjani kienu ilhom sitt snin ma jikkontribwixxu l-parti tagħhom.  Għaldaqstant, jekk din is-sitwazzjoni kienet se tibqa’, l-istazzjon mhux se jibqa’ vijabbli finanzjarjament u se jkollu jagħlaq.  Meta finalment din l-informazzjoni waslet fil-gazzetti, inkitbu xi artikli fejn saru allegazzjonijiet li l-istazzjon se jfalli minħabba infiq bla rażan min-naħa tal-managing director.  

Fid-19 ta’ Novembru ta’ l-2003, meta l-Ministru Borg kien inkariga lili u lis-Sur Mifsud sabiex nistabbilixxu l-fatti dwar din is-sitwazzjoni, ma qalilniex biex nagħmlu audit, ma qalilniex biex nagħmlu dak kollu li effettivament wara għamel l-awditur.  Aħna qbadna u rajna x’inhuma l-allegazzjonijiet li kienu qed jidhru fil-ġurnali, elenkajnihom u ġbarnihom taħt erba’ taqsimiet.  Imbagħad għedna: Mela issa nintervistaw lil “dawn” in-nies u stabbilixxejna min huma n-nies li se nintervistaw.  Naturalment kollha kienu relatati ma’ dawk l-erba’ allegazzjonijiet li aħna ġbarna flimkien.

Aħna konna dejjem bl-impressjoni li r-regolamenti finanzjarji tal-gvern ma japplikawx għall-VOM, imma biex ikollna l-konfort ta’ legal advice avviċinajna lill-AG u tana l-advice li tana.  Kellna wkoll ix-xiehda ta’ l-accountant li qatt ma ra li kien hemm xi forma ta’ irregolarita` - il-kotba tiegħu dejjem ġew iċċekkjati mill-awdituri u qatt ma għamlulu osservazzjonijiet u dawn qatt ma ħarġu management letter u dejjem qalulna li sabu l-kotba miżmumin kif suppost.  Is-Sur Muscat meta intervistajnih qalilna li kien iżomm kuntatt kontinwu man-naħa Maltija tal-kunsilliera. Wara ċ-ċaqliqa mill-Furjana għal Birkirkara, l-ispejjeż li kienu ġew minfuqa - li kien ammont mhux ħażin ta’ madwar Lm300,000, jekk niftakar tajjeb - kienu ġew ċertifikati minn kumpannija ta’ awdituri li kienet differenti mill-kumpannija ta’ awdituri li kienet tawditja l-kotba.  Barra minn hekk il-bord tal-kunsilliera qatt ma ġibed l-attenzjoni lili, bħala segretarju permanenti, li kien hemm xi ħaġa li ma kenitx flokha.  
Fid-dawl ta’ dan kollu aħna għedna li dawn huma l-konklużjonijiet li aħna niġbdu min-nies li aħna ntervistajna.  Dik hi r-raġuni għaliex aħna ħadna daqstant żmien u mhux aktar.  Naturalment imbagħad l-awditur kellu terms of reference differenti milli kellna aħna.

  THE CHAIRMAN:  L-Onor. Brincat. 

  ONOR. LEO BRINCAT:  Sur Naudi, fir-rapport tagħkom qed tgħidu li ma ppruvajtu tiskolpaw lil ħadd.  Jiena għandi r-riservi tiegħi dwar dan il-kumment u se ngħid għaliex.  Għaliex fir-rapport tagħkom l-ewwel għedtu li fix-xiri ta’ oġġetti, materjali u servizzi kellu jkun hemm talba għal kwotazzjonijiet li fil-fatt ma kienx hemm – osservazzjoni ġusta min-naħa tagħkom …  Allura ma tħossx li kontu qed tkunu apoloġetiċi meta aktar tard …

  THE CHAIRMAN:  Onor. Brincat, biex forsi nagħlqu l-lejla, jimporta nħallu lis-Sur Naudi jkompli jagħtina r-rendikont tar-rapport li ta lill-ministru? 
  ONOR. LEO BRINCAT:  Mela nħallu s-Sur Naudi jkompli bl-ispjegazzjoni, imbagħad nagħmlu d-domandi fi stadju ulterjuri.

  IS-SUR GAETAN NAUDI:  Jien għaddejt kumment - naturalment intlabt nagħmel il-kummenti tiegħi – fejn għedt li jiena personalment ma naqbilx mal-veduta li ġiet espressa fir-rapport min-naħa ta’ l-awditur ġenerali fejn qal li l-VOM councillors u l-managing director are all public officers.  Ir-raġuni hija li jiena semmejt li hemm, per eżempju, tnejn min-nies li huma Libjani li dawn żgur li ma nistgħux nikkonsidrawhom bħala public officers.  Dan japplika wkoll għad-deputy managing director li huwa Libjan u qatt ma nistgħu nikkonsidrawh bħala public officer.  Dan barra mill-fatt li kien hemm mill-inqas wieħed mill-kunsilliera - qed nirriferi għas-Sur Manni Spiteri - li fil-fehma tiegħi bl-ebda mod ma nistgħu nqisuh bħala public officer.

It-tieni punt li għamilt huwa dwar l-akkużi li kien hemm xi forma ta’ maladministration fil-VOM.  Jien għamilt asserzjoni fejn għedt li kull darba li jien kelli rapport ta’ xi ħaġa li ma kenitx qed issir sew, mhux biss fil-VOM imma fi kwalunkwe uffiċċju li jien kont responsabbli għalih, jiena dejjem ħadt azzjoni adegwata biex ninvestiga dik l-irregolarita`.

  THE CHAIRMAN:  Nixtieq nagħmel osservazzjoni fuq il-kumment li għamilt fejn għedt li int ma kellekx rapport dwar maladministration.  Bħala segretarju permanenti jew il-kariga li kellek, inti kif tiddefinixxi jew inkella x’parametri jifformolaw il-kriterji ta’ maladministration?  Jiġifieri inti tistenna li jkun hemm il-kunsillier li jgħidlek li jkun hemm xi maladministration, jew inkella jkun hemm inti li tgħid:  Isma’, din maladministration jew le?

  IS-SUR GAETAN NAUDI:  Jiena bħala permanent secretary ma kontx responsabbli biss mill-VOM.  Kelli diversi dipartimenti taħti u kull dipartiment ikun headed minn direttur jew inkella minn assistent direttur, skond il-każ. Ovvjament jien namministra tramite d-diretturi u l-kapijiet.   Hekk ukoll fil-każ tal-VOM.  Il-kap li kien qed jidher f’ismi  kien il-bord tal-kunsilliera, prinċipalment anke minn dak l-individwu -  qed nirriferi għas-Sur Zarb -  illi kien qiegħed jaħdem anke fil-ministeru li miegħu kont nitkellem mhux biss fuq il-VOM, imma anke fuq istituzzjonijiet oħrajn li minnhom aħna konna responsabbli.  Jiġifieri kien ikun hemm affjatament kontinwu.  

Issa ovvjament jiena meta jkolli rapport, per eżempju, minn ambaxxatur li kellu xi problema fuq xi membru ta’ l-istaff fl-ambaxxata, jien naġixxi accordingly u mhux immur u noqgħod nistaqsi lill-ambaxxatur:  Isma’ kollox miexi sewwa? Għandek xi problemi? Għandek xi ħaġa x’tirrapporta?  I manage by exception, mhux immur jiena nfittex ħalli nistaqsi jekk kemm-il darba hemmx affarijiet li rrid nidħol fihom jiena.  

Biex inkompli nispjega r-rapport li għamilna, jien elenkajt li fid-19 ta’ Ġunju ta’ l-2003 kont irċevejt e-mail mingħand is-Sur Muscat fejn qalli li għandu problema finanzjarja qawwija minħabba l-fatt li l-Libjani ilhom ma jħallsu l-kontribuzzjoni dovuta mingħandhom lill-istazzjon - għax huma kienu jħallsuha direttament lill-istazzjon - għal dawn l-aħħar sitt snin.  

  THE CHAIRMAN:  Jiġifieri meta ngħidu li l-gvern Malti kien jissovvenzjona hu l-VOM, il-gvern Malti kien iħallas – għax hekk ħadt l-impressjoni l-bieraħ – kemm il-parti tiegħu, li ma nafux kemm kellha tkun, kif ukoll il-parti tal-Libjani?

  IS-SUR GAETAN NAUDI:  Le, il-ftehim kien li nwaqqfu stazzjon bejnietna u kull wieħed joħroġ is-sehem tiegħu -  jekk jien noħroġ Lm1, il-parti l-oħra trid toħroġ Lm1 oħra – u allura fil-prattika li kien jiġri kien li l-gvern Malti, biex jonora l-commitment tiegħu, kien jivvota s-somma tal-flus taħt il-ministeru tagħna li kwart minnha kienet  tinġibed kull tliet xhur.  

  THE CHAIRMAN:  Imma s-somma li kienet tkun ivvotata hija s-somma totali li għandhom jibagħtu ż-żewġ partijiet?

  IS-SUR GAETAN NAUDI:  Le, il-parti tal-gvern Malti biss.

  THE CHAIRMAN:  Allura meta kien qed jingħad li l-gvern Malti għandu credit kontra l-Libjani bħala VOM, li jrid jiġbor nofs il-flus, kien qed jingħad li nofs il-flus attwalment ma tħallsux?  

  IS-SUR GAETAN NAUDI:  Fl-2003  aħna spiċċajna tlabnihom Lm1 miljun.  Dawk il-Lm1 miljun kien diġa` ħariġhom il-gvern Malti.

  THE CHAIRMAN: Nassumi li l-budget tal-VOM kien ikun approvat mill-kunsilliera.  

  IS-SUR GAETAN NAUDI:  Il-budget ta’ l-istazzjon kien soġġett li jkun approvat mill-bord tal-kunsilliera. 

  THE CHAIRMAN:  Intom tirċievu mingħand il-bord tal-kunsilliera kemm tridu tivversaw flus per annum bħala totalita`?  Kif kienet taħdem din? 

  IS-SUR GAETAN NAUDI:  Attwalment meta konna niġu biex nagħmlu l-estimi kull sena, fejn nissottomettu l-proposti tagħna lill-ministeru tal-finanzi, aħna konna nitolbu kull outstation tagħna biex tissottometti t-talbiet tagħha.  Aħna nikkonsidrawhom u ngħidu lis-Sur Gauci li għall-VOM għandna bżonn Lm180,000 li mbagħad kienu naqqsuhielna għal Lm160,000.  Dik tiġi vvotata taħt il-vot tagħna, imma hija l-parti tal-gvern Malti biss.  Kull tliet xhur il-VOM kien jitlob kwart minn dik is-somma u wara li tkun approvata minn dan il-kunsillier, aħna konna ngħadduhielhom.  

  ONOR. AUSTIN GATT:  Imma li qed jistaqsi l-Onor. Mangion huwa dan:  Il-Finanzi kien jagħtik Lm160,000 pero` l-budget tal-VOM għal dik is-sena attwalment kien ikun Lm320,000, fuq il-premessa li l-Libjani joħorġu l-parti tagħhom?

  IS-SUR GAETAN NAUDI:  Dażgur, għax huma kienu dovuti joħorġuhom.

  THE CHAIRMAN:  Allura dak ix-shortfall li kien ikun hemm -  għax naħseb li kien jirriżulta shortfall - min kien jagħmel tajjeb għalih?  Il-gvern Malti?  

  IS-SUR GAETAN NAUDI:  Le, ma kienx joħroġhom il-gvern Malti.

  THE CHAIRMAN:  Kien jidher bħala debtor fuq l-accounts tal-VOM?  Kif kien isir, Sur Gauci? 

  IS-SUR SALV. GAUCI:  Irridu nagħmlu differenza bejn dak li huwa estimu u dak li attwalment jiġri.  Il-Lm180,000 huwa estimu u minnhom jista’ jonfoq nofshom biss, because it doesn’t perform.  Issa l-Finanzi għamluha regola ġenerali u mandatorja li m’għandhomx dik li jgħidulha sacred cow, ibda mit-tarznari u spiċċa bl-inqas ente, kollha jgħidulek “tagħtinix budget li rrid noqgħod għalih”.  Imma xi ħadd irid jikkmanda f’Malta!   Irridu nagħmluha ċara li ħadd taħt il-kappa tax-xemx ma jista’ jiddetta li kull Lm1 li jitlob għandha tingħatalu għaliex il-gvern jara kemm għandu dħul mistenni, jara kemm għandu deficit għall-aħħar tas-sena, jgħoddhom u dak ikun l-expenditure għal dik is-sena partikolari u jqassam il-cake fost dawk li għandhom bżonn, jibda minn dak li huwa non-discretionary u jispiċċa b’dak li huwa discretionary, fosthom il-VOM li huwa discretionary.  Jiġifieri jekk hemm bżonn li l-VOM jagħmel programm inqas għax m’hemmx flus, allura jagħmel programm inqas.

Jiġifieri bil-fondi li jipprovdi l-gvern - u jista’ jkun li għamel għax jien l-accounts tal-VOM ma rajthomx – il-VOM seta’ għamel xogħol b’Lm180,000 u, per eżempju,  jixtri gwardarobba inqas.  Għax ma rridux ninsew li l-Lm180,000 użahom għal dak li jgħidulu “kapital” u “rikorrenti”.  Jiġifieri fit-teorija ma jkun għamel xejn deficit għax ikun għadda bi programm inqas.

  THE CHAIRMAN:   Is-Sur Naudi għadu kif qal li l-gvern Malti kien talab Lm1 miljun lill-gvern Libjan.  Mela nkun korrett jekk nippresupponi li l-gvern Malti ħareġ Lm2 miljun?  
  IS-SUR GAETAN NAUDI:  Le, ħareġ Lm1 miljun.

  THE CHAIRMAN:  Mela allura kif qed jitlob Lm1 miljun mingħand il-gvern Libjan meta l-venture kienet 50-50?  

  ONOR. AUSTIN GATT:  Il-gvern Malti did not use to fund the deficit in the recurrent budget.  Mela inti tagħmel budget ta’ Lm200,000, suppost indaħħlu Lm100,000 aħna u Lm100,000 il-Libjani.  Iddaħħal il-Lm100,000 int, il-Lm100,000 ma jdaħħluhx il-Libjani.  Il-Gvern Libjan turih bħala debtor fl-accounts u attwalment il-cash flow tiegħek sena wara l-oħra tmur lura.

  ONOR. TONIO FENECH:  Fl-aħħar mill-aħħar illum il-Lm1 miljun il-gvern Libjan mhux lill-gvern Malti jrid jagħtihom, imma lill-VOM.  

  THE CHAIRMAN:  Kollox sew.  Tista’ tkompli Sur Naudi.

  IS-SUR GAETAN NAUDI:  Mela għedt li s-Sur Muscat bagħatli e-mail fid-19 ta’ Ġunju ta’ l-2003 fejn qalli li l-kontribuzzjonijiet tal-gvern Libjan kienu qegħdin sitt snin lura u allura kien hemm problemi finanzjarji sostanzjali.  

Naturalment jiena ġibt din l-informazzjoni a konjizzjoni tal-ministru u jien kelli xi laqgħat, waħda jew tnejn, kemm waħdi u sussegwentement anke flimkien mal-ministru ma’ l-ambaxxatur Libjan.   Allura aħna daħħalna in vigore is-saħħa tal-ministeru biex nagħmlu talba lill-gvern Libjan sabiex iħallas id-dues tiegħu.  
Irrid ngħid li meta fl-10 ta’ Lulju ltqajt l-ewwel darba ma’ l-Ambaxxatur Ali Mohammed Nagem, li wkoll kien kunsillier fuq il-bord tal-kunsilliera min-naħa Libjana fuq il-VOM, huwa aċċertani li hu personalment jixtieq li l-VOM ikompli jiffunzjona u għaldaqstant se jagħmel l-almu tiegħu kollu biex jikseb il-flus mingħand il-Libjani.  
Il-preċiżi kelmiet li uża kienu “inqisu bħala parti mill-familja tiegħi” u qalhieli bil-Malti għax Ali Mohammed Nagem  kien jitkellem bil-Malti tajjeb. 

  ONOR. LEO BRINCAT:  Ma rridx intellfek mir-rankatura ta’ l-intervent tiegħek imma la qegħdin fuq dan iċ-chapter Libjan, naħseb li tikkonferma li l-foreign minister Shalgam f’Marzu ta’ l-2003 kien qal ċar u tond lill-Ministru Borg li ma kienx jara futur għar-radju.  Tikkonfermah dan?  

  IS-SUR GAETAN NAUDI:  Ma kontx preżenti waqt il-laqgħa, pero` nikkonfermah fis-sens li ċċitajnih fir-rapport tagħna.  Dan il-paragrafu iċċitajnih kif qed tgħid inti, Onor. Brincat,  jiġifieri word for word.

  ONOR. LEO BRINCAT:  Sussegwentement billi nifhem li l-Ministru Borg - din toħroġ mir-rapport tagħkom stess - xorta baqa’ jappella lin-naħa Libjana li l-istazzjon kellu ċerta validita` u li kien hemm bżonn li jiġi modernizzat, imma ma setax ikompli jaħdem bi flus il-Maltin biss, kien hemm xi note verbal bejn iż-żewġ naħat.  Tista’ tagħtina summary qasira ħafna telegrafika tal-kontenut u ta’ l-outcome tagħhom?

  ONOR. TONIO FENECH:   Ma nistgħux inħallu lis-Sur Naudi jispiċċa jispejga x’qal fl-istatement tiegħu, imbagħad nagħmlu  d-domandi tagħna?

  ONOR. LEO BRINCAT:  Imma dan huwa marbut maċ-chapter tal-Libja.
  THE CHAIRMAN:  Dan huwa punt li tqanqal minn osservazzjoni li għamel is-Sur Naudi u għalhekk ħallejtha ssir id-domanda.  

  IS-SUR GAETAN NAUDI:  Jien nista’ nikkonferma li fit-12 ta’ Novembru ta’ l-2003 il-ministeru Malti bagħat lill-gvern Libjan nota verbali fejn informah li jekk in-naħa Libjana m’hijiex se tħallas il-flus li huma dovuti, il-gvern Malti mhux se jkollu triq oħra ħlief li jagħlaq l-istazzjon għaliex ma jistax ikompli jiffinanzjah waħdu.  U għamilna talba biex jibagħtulna l-ammont ta’ Lm980,699, li kważi huma Lm1 miljun, li kienu dovuti.

Sussegwentement fid-19 ta’ Novembru ta’ l-2003, f’laqgħa li jien kont preżenti għaliha bejn il-Ministru Borg u l-ambaxxatur Libjan fil-bini tal-Parlament, reġa’ tennielu l-ħtieġa li l-Libjani jħallsu l-flejjes li huma dovuti u l-Ambaxxatur Ali Mohammed  Nagem ikkonferma li kien għadu kif kiteb Tripli fejn qalilhom li jekk huma mhux se jibagħtu għallinqas Lm0.25 miljun, jiġifieri kwart ta’ dak li kien dovut, l-istazzjon se jkollu jagħlaq.  Hu qal li l-problema tal-ħlas kienet dovuta għall-fatt li min-naħa tal-Libjani kien hemm problema burokratika dwar min hu responsabbli.  Lili kien qalli li l-Kurunell Gaddafi nnifsu jrid jiffirma l-pagament.

  THE CHAIRMAN:    Tista’ tkompli tispjega fuq ir-rapport.

  IS-SUR GAETAN NAUDI:  Sewwa. Minn dakinhar li nformani s-Sur Muscat li hemm problemi finanzjarji dovuti għall-fatt li l-Libjani ma kenux qed iħallsu, jiena flimkien ma’ nies oħrajn fil-ministeru, għamilna dak li kellna nagħmlu biex nagħmlu pressjoni fuq il-gvern Libjan ħalli dan iħallas id-dues tiegħu li sal-lum, safejn naf jien, għadhom ma tħallsux.  L-ammont huwa ta’ madwar Lm1 miljun skond l-aħħar figura li għandi jien.  

 ONOR. TONIO FENECH:  Qatt il-gvern Libjan iddisputa li l-ammonti kienu dovuti?  Jiġifieri qatt qal li hu m’huwiex obbligat iħallashom jew li m’għandux l-intenzjoni li jħallashom?  

  IS-SUR GAETAN NAUDI:  Minn informazzjoni li għandi nista’ ngħid li fil-laqgħa li kellu l-Ministru Borg mal-Ministru Shalgam, meta tah l-impressjoni li huwa, jiġifieri l-Ministru Libjan, kien ta’ l-idea li l-istazzjon m’għandux ikompli jiffunzjona wara l-aħħar tas-sena, qallu:   Jien m’iniex ta’ l-idea li niffinanzjaw iżjed il-flus.  Pero` ma qallux li l-flus li huma dovuti ma jridux jagħtuhomlna.  Fl-ebda stadju ma qal dan jew inkella li jagħtu parti minnhom u jaqtgħuha.  Għalhekk konna qegħdin fl-istat fejn fil-VOM kienu deħlin il-flus biss min-naħa tal-gvern Malti u allura kien hemm problema finanzjarja ta’ likwidita`. 

F’Lulju ta’ l-2003 is-Sur Muscat kien bagħatli e-mail fejn qalli li hu, biex jiffranka ftit tal-flus, iħoss li għandu jissospendi għall-mument is-salarji ta’ l-impjegati Libjani u jien mill-ewwel informatju li under no circumstance m’għandu jwaqqaf il-pagamenti tas-salarji tan-nies, kemm tal-Maltin kif ukoll tal-Libjani, irrispettivament mill-fatt li l-Libjani mhux qed iħallsu l-parti tagħhom.  Aktar tard, eżattament f’Ottubru ta’ l-2003, jien ċempilt lis-Sur Muscat u għedtlu li kont għadni ... 
Hawnhekk irrid niċċara li peress li konna wasalna in the dying throes ta’ l-istazzjon, iż-żewġ tranches ta’ dik is-sena ta’ l-2003 kont awtorizzajthom jien biex inkun żgur li jkun hemm flus biżżejjed biex jitħallsu, speċjalment is-salarji ta’ l-impjegati.  U effettivament f’Ottubru jien ċempilt lis-Sur Muscat fejn għedtlu li kont għadni kif awtorizzajt il-ħlas ta’ Lm40,000, l-aħħar tranche dovut għas-sena ta’ l-2003 lill-VOM, pero` dawn il-flejjes kellhom jintużaw esklużivament biex jitħallsu s-salarji u biex jitħallsu – u hawnhekk se nikkwota l-preċiżi kelmiet li kelli nota jien li użajt -:

“other unavoidable legal or contractual commitments or obligations to be settled.  All other expenditure is to be frozen.”.

  ONOR. AUSTIN GATT:  Bil-miktub jew bil-fomm kienet din?

  IS-SUR GAETAN NAUDI:  Bil-fomm, pero` jien żammejt nota.  

It-tielet punt li għamilt kien li ġbidt l-attenzjoni għall-fatt li fir-rapport ta’ l-awditur kien hemm konferma li l-kumpannija ta’ l-awdituri li kienet ġiet imqabbda mill-VOM, dejjem ħarġet a clean report u qatt ma bagħtet management letter, xi ħaġa li kienet qalithielna anke l-awditriċi fir-rapport tagħna.  Pero` jien ikkummentajt ukoll li ma naqbilx ma’ dak li qal l-awditur, li l-ministeru missu qal lill-kumpannija ta’ l-awdituri ta’ xiex iridha tagħmel auditing.

  THE CHAIRMAN:   Fil-fatt  dak li kont se nistaqsi.  L-auditors normalment jiċċekkjaw l-invoices u ma joqogħdux jidħlu fil-mertu kif saret u ma saritx is-sistema.  Jekk hemm invoice u nefqu Lm100, hemm invoice għal dik il-Lm100.  Issa jekk il-Lm100 kenux ġustifikati jew le ma naħsibx li se jidħlu fiha huma għax mhux ir-remit tagħhom.  

  IS-SUR GAETAN NAUDI: Pero` l-konferma tagħha kienet li qatt ma ntbagħtet management letter  u dan għaliex qatt ma ħasset li kien hemm il-ħtieġa li hi toħroġ management letter fir-rapport tagħna.  

Imbagħad għamilt xi kummenti ġenerali fejn tennejt li l-ministeru qatt ma ntbagħtitlu ebda riżoluzzjoni min-naħa tal-board of councillors fuq liema regolamenti għandu jmexxi l-ġestjoni tal-finanzi ta’ l-istazzjon.  Jien tennejt li qatt ma kont informat li kien hemm il-bżonn li tittieħed xi azzjoni korrettiva jew rimedjali minħabba li kien hemm xi administrative malpractices, li l-awdituri dejjem kienu jagħmlu l-indaġni tagħhom u qatt ma rrapportaw li kien hemm xi ħaġa li ma kenitx flokha.    

  THE CHAIRMAN:  Imma ġeneralment l-awdituri li jagħmlu huwa li jaraw li l-proper books of accounts have been kept, imma qatt ma jinvestigaw il-proċess kif il-procurement ikun qed isir.  Qed ngħid dan biex inkun naf jekk qattx ġew mitluba biex jaraw dan il-proċess għaliex inti, Sur Naudi, qed tagħmel ħafna enfasi fuq l-accounts meta aħna m’aħniex qed ngħidu li l-accounts ma jirrispekkjawx dak li ġara. 

  IS-SUR GAETAN NAUDI:  Meta ġiet l-awditriċi, aħna staqsejniha jekk hija kenitx tidħol fuq il-fatt ta’ jekk kienx hemm quotations jew le u din qaltilna li dak m’huwiex ix-xogħol ta’ l-awdituri.   Din l-istess domanda konna għamilniha lill-accountant ukoll.  

  THE CHAIRMAN:  Qed naqblu.  Jiġifieri l-awditriċi ikkonfermat li r-records ġew miżmuma.   

  IS-SUR GAETAN NAUDI:  Imbagħad għamilt żewġ kummenti ta’ l-aħħar.  Rigward il-kumment ta’ l-awditur li ma jafux jekk il-ministeru ta’ l-affarijiet barranin, meta saret iċ-ċaqliqa u allura l-VOM daħal f’commitment ta’ Lm18,000 fis-sena bħala kirja għall-post il-ġdid li kellu Birkirkara, ġietx esplorata l-possibilita` li jingħata bini tal-gvern, jien għamilt kumment fejn għedt li wara li kien hemm kważi eviction order  min-naħa tal-ministeru konċernat biex il-VOM jitlaq mill-Furjana, is-Sur Muscat, lili nformani ...  (Interruzzjonijiet)  

  THE CHAIRMAN:  Min għamel l-eviction order?

  IS-SUR GAETAN NAUDI:  Mhux eviction order, imma kien hemm insistenza b’qawwa mill-MEPA permezz tal-ministru li kien responsabbli minnhom dak iż-żmien.

  ONOR. AUSTIN GATT:  Għax il-post oriġinali tal-Furjana kien tal-MEPA u rieduhom jitilqu ‘l barra.

  IS-SUR GAETAN NAUDI: Dawn kienu għadhom kif spiċċaw ċerti refurbishment ġewwa l-VOM u dawn qalulhom li fi żmien qasir ħafna kellhom joħorġu minn hemmhekk.  L-ewwel reazzjoni tas-Sur Muscat, apparti li kien ċempel lili biex ninforma lill-ministru eċċ.  – jekk niftakar tajjeb kien il-Ministru Pullicino dak iż-żmien – kien li lill-ministru qallu:  Aħna noħorġu, imma agħtuna xi ħaġa adegwata.  
Is-Sur Muscat kien qalli li dak li offrielhom il-ministeru mil-Land Department  ma kienx adegwat.  Sussegwentement imbagħad sar ftehim bejn il-VOM tramite s-Sur Muscat u l-MEPA li jinstab post adegwat – allura mbagħad instab il-post ta’ Birkirkara – bi Lm18,000 fis-sena u l-MEPA daħlet għar-responsabbilta` li tħallas il-kera hija.  Dan naturalment wara li kien hemm qbil.  
Jien niftakarni nippresjedi laqgħa l-uffiċċju bejn il-MEPA u l-VOM, li fiha kien hemm is-Sur Zarb u s-Sur Muscat preżenti, fejn aħna stabbilixxejna xi spejjeż ta’ affarijiet li ħallew warajhom il-VOM biex dawn jiġu kkumpensati għalihom.

  THE CHAIRMAN:  Jiġifieri l-kirja ta’ Birkirkara kienet qed titħallas mill-MEPA u mhux mill-ministeru?

  IS-SUR GAETAN NAUDI:  Il-kirja ta’ Birkirkara il-MEPA daħlet għaliha u safejn naf jien għadha tħallasha sal-lum.

  THE CHAIRMAN:  Tista’ tgħidilna x’lista ta’ proprjeta` offra l-Land Department lill-VOM bħala alternative accommodation?  
  IS-SUR GAETAN NAUDI: Jien personalment ma nafx imma nitolbok, jekk fil-każ, biex tistaqsi lis-Sur Muscat għax hu kien involut direttament.

  ONOR. TONIO FENECH:  Just as a matter of clarification.  Jiġifieri aħna b’xi mod qed nimplikaw li huwa ħażin li ente tal-gvern kultant tikri post?  Safejn naf jien, fl-istorja finanzjarja ta’ pajjiżna, taħt iż-żewġ gvernijiet, kellna enti li jikru post.  Qed ngħid dan għax donnu qed jingħata wieħed x’jifhem li sar ħażin li nkera post.  Fih innifsu allura dan huwa ħażin?  

  THE CHAIRMAN:  Le, xejn minn dan.  Jien qed nistaqsi jekk il-Land Department offriex xi postijiet alternattivi li setgħu kienu adegwati għax effettivament dawn kienu fi proprjeta` tal-gvern – 

  ONOR. AUSTIN GATT:  Illum anke jekk tkun tal-Land Department xorta trid titħallas il-kera.    

  THE CHAIRMAN:  Jien m’iniex qed nitkellem minn dak il-lat, imma għallinqas għandna nkunu nafu jekk offrewx jew fejn offrew.

  IS-SUR GAETAN NAUDI: L-aħħar punt li rrid nispjega huwa li wara li qrajt dak li hemm fir-rapport xtaqt ngħid li wara li aħna stabbilixxejna – issa qed nitkellem bħala ministeru ta’ l-affarijiet barranin – li l-istazzjon bilfors se jkollu jagħlaq u wara li ttieħdet id-deċiżjoni politika li l-istazzjon jagħlaq u li l-impjieg ta’ l-impjegati jiġi terminat, aħna bdejna nikkonsultaw mal-ministeru tal-finanzi sabiex inkunu nistgħu nagħlqu ċ-chapter kollu.  U kellna nikkonsultaw mal-ministeru tal-finanzi fil-kuntest li kien hemm ammont ta’ kredituri li kellhom jieħdu l-flus u ma kienx għad fadal flus biżżejjed biex dawn jitħallsu kollha.  Kien hemm ukoll il-fatt li tlabna lil-Libjani biex jagħtuna Lm1 miljun u li dawn baqgħu ma rreaġixxewx għat-talba tagħna u anke li l-assi tal-VOM, ġaladarbda dan għalaq, kienu għadhom kollha qegħdin hemmhekk.  
Rigward l-assi niftakar li jien darba kont ipproponejt li nippruvaw, bil-kunsens tal-Libjani, nbigħu l-assi kollha tal-VOM, ġaladarba għalaq u m’hemm l-ebda ċans li jerġa’ jiftaħ, imbagħad mir-rikavat tal-bejgħ inkunu nistgħu ngħidu lil-Libjani li daħħalna “tant”, nofshom kienu tagħhom u setgħu jaqtgħuhom għalhekk mill-Lm1 miljun li kellhom jagħtuna.  Aħna ppruvajna nagħlqu l-kontijiet b’dan il-mod, pero` s-suġġeriment li kellna min-naħa tal-ministeru tal-finanzi kien li minflok nagħmlu hekk, kellna niktbu lil-Libjani – u jien għandi l-impressjoni li għamilniha – fejn nipproponulhom li tiġi nominata persuna, bil-kunsens taż-żewġ naħat, li kellha tieħu f’idejha l-għeluq ta’ l-istazzjon.  Pero` dawn ma rrispondewna qatt għal din il-proposta.

  THE CHAIRMAN:   Din kienet l-ispjegazzjoni inizjali li ta s-Sur Gaetan Naudi. Jien nixtieq nagħmel żewġ mistoqsijiet, iktar lill-permanent secretary attwali fil-ministeru tal-foreign affairs.  L-ewwel waħda hija jekk hemmx risposta mingħand is-Sur Richard Muscat meta se jkun preżenti, u jekk hux possibbli li ġġib il-clearance min-naħa tal-ministeru fuq dan id-dokument li jista’ jiġi ċċirkolat.  Hekk jew b’hekk illum dan ġie spjegat u issa huwa qiegħed pubbliku u għandna jkollna kopja tiegħu wkoll.

  ONOR. HELENA DALLI:  Kellna wkoll niġu ppreżentati b’list of councillors  u l-period responsabbli għalihom.  

  IS-SINJURA CECILIA ATTARD PIROTTA:  Nibda biex ngħid li s-Sur Muscat ikun available nhar it-Tnejn.  Jiġifieri, jekk tqabbduni,  jien ninformah biex nhar it-Tnejn ikun hawnhekk u anke nġib il-clearance biex id-dokument li kien qed jitkellem dwaru s-Sur Naudi jkun jista’ jitqassam ukoll.  

Iva, kelli nagħti xi informazzjoni.  Ġie mistoqsi lili biex nikkonferma min kienu l-councillors Maltin.  Dawn fil-fatt kienu s-Sur Alfred Zarb u s-Sur Manni Spiteri min-naħa Maltija, liema kunsilliera kienu rriżenjaw wara l-elezzjoni ta’ l-2003.  Fil-fatt is-Sur Zarb kien irriżenja fil-21 ta’ April u s-Sur Manni Spiteri kien irriżenja fit-22 ta’ April.

  THE CHAIRMAN:  Pero` fil-perijodu li qed nitkellmu dwar huma kienu l-kunsilliera. 

  IS-SINJURA CECILIA ATTARD PIROTTA:  Iva, kienu huma.  Minflokhom imbagħad eventwalment ġew maħtura s-Sur Carmel Attard u s-Sur Joe Izzo.  

  THE CHAIRMAN:  Imma nifhem li dawn it-tnejn kienu ġew maħtura lejn l-aħħar ta’ l-2003.

  IS-SINJURA CECILIA ATTARD PIROTTA:  Min-naħa Libjana kien hemm Mr Ali Mohammed Attija u Mr Ali Mohammed Nagem li dak iż-żmien kien ukoll l-ambaxxatur Libjan f’Malta.  

  THE CHAIRMAN:  Jiena nissuġġerixxi li għada fid-9:30a.m. inkomplu bix-xhieda tas-Sur Naudi għal xi mistoqsijiet li jkunu jridu jsiru min-naħa tal-membri ta’ dan il-bord.  
Nixtieq ukoll li jkunu mgħajta wkoll is-Sur Alfred Zarb u s-Sur Manni Spiteri. 

  ONOR. TONIO FENECH:  Huwa possibbli li għad għada nibdew fl-10:30a.m?

  THE CHAIRMAN:  M’għandix oġġezzjoni.  Mela l-kumitat huwa aġġornat għal għada fl-10:30 a.m. 

Fid-9:12p.m. il-Kumitat aġġorna.

